
	СҮҮЛЭНХҮҮ ГОВЬД АЯЛСАН НЬ

	АРВАН ГУРАВДУГААР ҮЛГЭР

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

АЯН ЗАМД ГАРСАН НЬ

	 

	Сүүлэнхүү говийн тухай ном уншаад тэр гайхамшигт газар очиж үзэх сэн гэж тэсгэлгүй хүсдэг байжээ. Түүний хүсэл биелэх нэг өдөр ирсэн юм санж. Говь нутагт яг явах болохоор ганцаараа очих нь нэг л эвгүй санагдаж гэнэ. Сансарт олуулаа аялсан юм чинь номын баатруудыг урьдаг хэрэг гэсэн бодол түүнд төрж л дээ. Тэгээд Буратино, Чиполлино, Доктор Ай Ёо, Ямх охин, Стёпа ах, Үл мэдэх, дээвэр дээр суудаг Карлсон гээд л баатруудыг урьжээ. Тэд ч Сүүлэнхүүгийн урилгыг дуртай хүлээн аваад зарим нь галт тэргээр, нэг хоёр нь нисэх онгоцоор, нөгөө нь автомашинаар аль дайралдсан унаагаараа л монгол нутагт ирцгээж гэнэ.

	Говь уруу гарах болохоор ямар унаагаар явах вэ? гэж номын баатрууд бас л маргацгаажээ. Сүүлэнхүү уг нь элсэнд суухгүй зургаан дугуйтай, бороонд норохгүй, наранд шарагдахгүй бүрхүүлтэй машин бэлтгэсэн байж л дээ.

	— Бензиний үнэрт би ухаан алддаг гэж Ямх охин толгойгоо барьж гэнэ.

	— Өвгөн Хоттабычаас нисдэг хивсийг гуйвал яана гэж Буратино санал гаргав.

	— Нисдэг хивснээс газар олигтой харагдахгүй шүү дээ гэж Доктор Ай Ёо учирлав.

	Үлмэдэх аялалд дорхноо гарахыг хүсэж Ихмэдэхийн зохиосон агаарын бөмбөрцгөөр нисвэл яадаг бол гэж бодсоноо, ойчвол аюултай гэж санаад больж,

	— Галт тэргээр явбал яана гэв.

	— Галт тэрэг төмөр замаар явж чадахаас биш өөр газраар явж чадахгүй шүү дээ гэж Чиполлино татгалзлаа.

	— Би өөрөө ниссэн ч болно. Даанч газар мэдэхгүй болохоор төөрчихнө гэж Карлсон амандаа бувтнав.

	Тэр үед Сүүлэнхүүд нэг бодол орж ирэх нь тэр.

	— Та нар эндээ түр хүлээж бай. Би одоохон ирнэ гээд залуу техникчдийн ордон уруу хар хурдаараа гүйлээ. Залуу техникчдийн хашаанд түүнийг амьсгаадсаар ороход өсвөрийн зохион бүтээгчид хийжүүлсэн усаар ажилладаг шувтан хэлбэртэй, хүч ихтэй мотортой, дуу чимээгүй гоёмсог машин туршиж байлаа. Сүүлэнхүү:

	— Ах нар минь... гээд сандарсандаа үгээ дуустал хэлж чадсангүй.

	— За юу болоо вэ? гэж хүүхдүүд түүнээс нүдээ бүлтийлгэн асуулаа.

	— Намайг номын баатрууд хүлээж байгаа. Бид говь уруу аялах гэсэн юм. Машинаа өгөөч гэв. Ахлагч нь бололтой бужгар үстэй жаалыг:

	— Тэг, тэг гэж хэлэнгүүт Сүүлэнхүү хүүхдүүдийн туршиж байсан нөгөөх машиных нь бүхээгт үсрэн орж, жолоог нь залан, нүд ирмэхийн зуургүй хашааны хаалгаар гарч гудамж тойроод бараа туруугүй алга боллоо.

	Сүүлэнхүүгийн авчирсан машин аль ч талаараа нөхдөд нь таашаагджээ. Тэд машины арын зайнд юм хумаа ачицгаалаа. Хамгийн том ачаа нь хэдэн хайрцаг зайрмаг байв.

	 


ХУЛАНГИЙН ХОЙНООС ХӨӨЖ МАШИНАА ЭВДСЭН НЬ

	 

	— Машиндаа сууцгаагаарай! гэж Сүүлэнхүү номын баатруудыг урив. Тэд хаалгыг нь онгойлгож машинд ороод арын суудалд тухлан сууцгаалаа. Сүүлэнхүү:

	— За хөдлөх үү? гэхэд,

	— Хөдөл, хөдөл гэж цөм дуугарцгаав.

	Сүүлэнхүү түлхүүрээ мушгиад хөдөлгөгч өшиглүүр дээр гишгэлээ. Машины мотор хүржгэнэн асав. Мотор халмагц Сүүлэнхүү араагаа залгаад хий тавьж өглөө. Машин хөдлөв. Сүүлэнхүү жолоог тайван эргүүлж нэгдүгээр араа, хоёрдугаар арааг залгаж, хийг их бага болгон машинаа удаан түргэн янз бүрийн хурдаар явуулж байв.

	Тэд давхисаар жинхэнэ говьд орж ирэх нь тэр. Дээрээс нар шараад, дэргэдээс элс төөнөөд их л ядарч явлаа. Стёпа ах суудлаасаа өндөлзөн:

	— Тэнд хонгортоод байгаа чинь адуу юу гэж Сүүлэнлүүгээс асуув. Сүүлэнхүү машинаа зогсоогоод Стёпа ахаас хоёр нүдний дуранг аваад тэр зүг харвал хэсэг хулан байв. Хонгор зүст зэгзгэрхэн биетэй, занхгар толгойтой, оготор сүүлтэй, сэвсгэр дэлтэй хулангийн азарга цомбон туурайгаараа газар цавчлан ус гарган харагдав. Бусад хулан дөрвөн хөл дээрээ цэх зогсож, толгойгоо гудайлган, чихээ хулмайлган нойрсож байх ажээ.

	— Адуу биш хулан гэж Сүүлэнхүүг хэлэхэд номын

	баатрууд баярлалдан дэвхцэж,

	— Дэлхийд ховор тэр зэрлэг адууг ойрхноос харъя гэцгээлээ. Хашир өвгөн доктор Ай Ёо ч буурал сахлаа илээд нүдээ ирмэв.

	Сүүлэнхүү нөхдийнхөө хүслийг биелүүлэхээр машинаа асаагаад сүрэг хулангийн зүг дээд зэргийн хурдаар давхилаа. Хулангийн азарга тэдний барааг хармагц газар цавчлахаа болиод янцгаан бусдыгаа сэрээж, тоос босгон зугтаж одов. Тоосон дунд хулангийн сүрэг харагдахаа болилоо.

	— Хуланг харж амжив уу? гэж Сүүлэнхүүг асуухад Стёпа ахаас бусад нь,

	— Олигтой харж амжсангүй шүү гэцгээв.

	— Хойноос нь хөөх үү! гэхэд,

	— Тэгье! тэгье! гэж цөм дуугарлаа. Гэтэл Карлсон:

	— Би дээгүүр нь нисье. Та нар доогуур нь хөө гэлээ.

	Карлсон ч гэдэс дээрх товчлуураа дарж мотороо

	хүржгэнүүлж нислээ. Сүүлэнхүү машинаа дээд зэргээр хурдлууллаа. Хулангийн сүрэг ч хар хурдаараа зугтана. Харин Карлсон, говийн халуун агаарт бие нь хөлөрч нозоороод Стокгольм хот дээгүүрээ нисдэг шиг хурдан нисэж чадахгүй, хулан, машины аль алинаас нь хоцорч эхлэв. Тэгээд л

	— Намайг хүлээгээрэй! Та минь гэж байдаг хоолойгоороо хашхирав. Түүнийг хулангийн тоосонд даруулан ухаангүй давхиж яваа баатруудын хэн нь ч сонссонгүй.

	Машин хурдалсаар хулангийн сүрэгт улам ойртов. Сэгсгэр дэлтэй хулангийн азарга амаа ангалзуулан, шүдээ тачигнуулан сүүлдэж, хулангуудыг сүрдүүлэн хүчийг нь шавхан тууна.

	Хулангийн сүргийг хариугүй гүйцэхийн даваан дээр нөгөө азарга тэдэн уруу гэнэт огцом дайран ган туурайгаараа машины хошууг өшиглөж орхилоо. Машин онхолдон тэд ч тал тал тийшээ цацагдав. Аз болоход хэн нь ч доголохоос өөр сүрхий бэртсэнгүй. Харин машины хий хадгалдаг сав хагарч, дөрвөн дугуй нь салж, өнхрөн холдов. Сүүлэнхүү өндийж хазганасаар машиндаа хүрч түүнийг эргэн тойрон үзээд:

	— За бид явгарчээ гэснээ, нөхдийнхөө сэтгэлийг зовно гэж санаад тэр дорхноо хоолойгоо засаж, цовоо дуугаар элсэн далайн онгоцоор аялна даа гэж өгүүлэв. Номын баатруудын хэн ч элсэн далайн онгоц гэж юу байдгийг мэдэхгүй тул мэл гайхав. Энэ үед Карлсон хөлсөө цувуулсаар арайхийн дайвалзан ниссээр нөхдөө гүйцэн ирлээ. Тэгээд Карлсон:

	— Ам цангаж байгаа гэж жигтэйхэн. Машиндаа очиж зайрмагаа идэцгээе гэв. Зайрмаг нь халуун наранд хэдийн хайлаад хайрцаг дотор бүрхүүл болох цаас нь үлджээ.

	 


УСГҮЙ ЦАНГАСАН НЬ

	 

	Номын баатрууд хэчнээн их цангаж байгаагаа хамаг зайрмаг хайлж алга болсон даруйд л мэдэцгээлээ. Тэдний зулай дээрээс нар төөнөж, халууны эрч улам нэмэгдэж байв. Лав л дөчин градус хүрч байгаа бололтой. Тэнгэрт бүртийх ч үүл алга. Элснээс утаа савсах мэт санагдан агаар чичиргэнэн зэрэглээтнэ. Тэд эвдэрсэн машинаасаа хэрэгтэй юмаа авч үүрлээ.

	— Одоо хаачих вэ гэж доктор Ай Ёо Сүүлэнхүүгээс асуув.

	— Ус л эрэх хэрэгтэй боллоо. Нөгөө хулангуудын туурайгаараа цавчилж ус гаргах гэж байсан газар очихоос өөр арга алга.. Аян замын хүмүүс говьд төөрөөд усгүй ангаж үхэхийн даваан дээр хулангийн жим тааралдахад амьд явах хувь тавиландаа баярлаж байсан гэдэг.

	— Тэгвэл хулангийн мөр дагаад алхаад байх уу?

	— Тэгнэ дээ.

	— Яаж тийм хол газар халуун элсэн дундуур явах юм гэж Ямх охин уйлагнав.

	Алив, би чамайг үүрье! гэж Стёпа ах газар сууж,

	миний нуруун дээр авираад гар гэв.

	— Та чинь бас аяны майхан үүрч яваа шүү дээ 

	— Тэгсэн ч би чамайг даана.

	— Хөвүүдээс ичээд байна гэж тэр нүүрээ дарлаа.

	— Ичих юу байдаг юм бэ. Чи эмэгтэй гожгор юм чинь бид чамайг хүндлэх ёстой шүү дээ.

	— Жаахан явж байгаад ядрахаараа танд үүрүүлье гэв.

	—Энэ хавьд устай газар байгаа юм биш биз гэж Буратиног өгүүлэхэд,

	— Булаг шанд, хуучин худаг ч байж магадгүй гэж доктор Ай Ёо дэмжив.

	— Байх ёсгүй, хэрэв байсан бол хулангийн сүрэг ус эрж тийм хол явахгүй шүү дээ гэж Сүүлэнхүү тайлбарлав.

	Явахад тун бэрхтэй ажээ. Тэдний хөлөөс элс зууралдан, халуун наранд нүд аргана. Эргэн тойрон хаашаа ч харсан гагцхүү элсэн далай мэлтийж, алс тэнгэрийн хаяанд уулсын бараа лүглийн харагдана. Мод бутны өчүүхэн төдий ч юм үзэгдэхгүй ажээ.

	— Ам цангаж байна. Ядарч байна, амармаар байна гэж Ямх охин уйлагнав. Бүгд ядарчээ. Тэд хөлөө чүү ай чирсээр элсэн дундуур аажуухан алхлан, бүгчим агаар амьсгалан явж байлаа.

	— Нээрэн амарцгаах юм биш үү гэж доктор Ай Ёог хэлэхэд цөм зөвшөөрч толгой дохицгоов. Стёпа ах нуруунаасаа майхнаа буулгаж барилаа. Чиполлино, Сүүлэнхүү, Буратино гурав элсэн овоо босгож улаан дарцаг хатгав. Ямх охин майхны сүүдэрт суугаагаараа дорхноо унтаж орхив. Карлсон хамгийн түрүүн үүргэвчээ уудалж тос нь наранд хайлчихсан амтат бялуу бувар бувар идэж байлаа.

	 


ГОВИЙН ЗЭРЭГЛЭЭНД ХУУРТСАН НЬ

	 

	Майхныхаа үүдэнд зогсож байсан Стёпа ахад тун холгүй элсэн манхан дунд нуур харагдах нь тэр.

	— Ус, ус байна гэж Стёпа ах чанга хэлээд тэр зүг гүйлээ. Стёпа ахын дуунд цочсон нөхөд нь цөм л босон харайлаа.

	— Хаана тэр вэ гэж зүүрмэглэж хэвтсэн Карлсон огло үсрэв.

	— Биш ээ биш. Зэрэглээ гэж Сүүлэнхүү тэнхээ мэдэн хашхирлаа. Түүний үгийг хэн ч сонссонгүй. Карлсон гэдэс дэх мотороо хүржгэнүүлэн аль хэдийн бүгдээс түрүүлэн нисэж харагдлаа.

	— Хүүе, хүүе та минь ээ! Тэр чинь хуурамч ус шүү гэж Сүүлэнхүү хоолойгоо сөөтөл хашхирсаар тэдний хойноос гүйлээ. Ганцхан Ямх охин л нойртоо дийлдэн юу болсныг үл мэдэн унтаж хоцров. Нөхдөө төөрч орхих бий гэж санаад Сүүлэнхүү хамаг чадлаараа гүйнэ. Хуурамч нуур нөхдийг нь хүч тамир оруулжээ. Сүүлэнхүү хурдалсаар доктор Ай Ёог гүйцээд элсэн цөлийн зэрэглээний тухай явуут дундаа тайлбарлаж гарлаа.

	— Элсэн дунд үнэхээр ус харагдаад байгаа болохоор би ер эргэлзэх юмгүй гэж доктор Ай Ёо амьсгаагаа дарж хэсэг зогссоноо дахин гүйлээ.

	— Бушуул даа, тэнд ус байна гэж Карлсон нисэлт дундаа эргэн харж нөхдөө шавдуулна.

	Номын баатруудыг урагшлах тутам нөгөө нуур тэднээс холдон цаашилсаар байлаа. Сүүлэнхүү тэднийг гүйцэн очоод

	— Энэ чинь зэрэглээ шүү дээ. Нуур байсан бол бид аль хэдийн хүрчих болсон гэхэд доктор Ай Ёо:

	— За яах вэ? Жаахан явцгаая! гэв.

	Усанд нь л хүрэх юмсан гэсэн ганцхан бодолд автсан номын баатрууд хажуу тийшээ ч харалгүй урагшаа яарсаар байна.

	Гэнэт нөгөө нуур дайвалзсанаа, хэсэг хэсэг хуваагдан замхарлаа. Тэд хэчнээн хараа тавивч элснээс өөр юм олж харсангүй.

	— Зэрэглээ гэж ийм юм байдгийг та нар биеэрээ үзлээ шүү дээ гэж Сүүлэнхүү хэлэв. Тамирдаж ядарсан тэд элсэн дээр Сунан ойчицгоолоо.

	Карлсон ховдог болохоороо:

	— Гэдэс өлсөөд, юм идэх юмсан гэж гонгинов.

	— Майхандаа хүрч байж идэх юмтайгаа залгана даа гэж Стёпа ах Карлсоныг тайвшруулав. Үнэндээ Стёпа ах ч өөрөө өлсөж байжээ. Доктор Ай Ёо, Буратино, Чиполлино цөм л өлсөж байв. Энэ хол газар нөхдөө дагуулж гараад цангаахын хажуугаар бас өлсөөж байгаадаа Сүүлэнхүүгийн сэтгэл зовчихлоо. Гэтэл түүний нүдэнд нэлээн зайтай газар элсэн дундаас молцоглосон улаан юм хэд хэдээрээ цухуйж харагдлаа.

	— Та нар эндээ түр амарч бай гээд тэр босож, элсэн манхны зүг алхаллаа.

	— Чи хаачих нь вэ? гэж Стёпа ахыг асуухад, тэр:

	— Одоохон, одоохон гээд эргэж ч харалгүй гүйж одов.

	 


ГОЁОНЫ АМТ ҮЗЭЦГЭЭСЭН НЬ

	 

	— Гоёо, гоёо гэж Сүүлэнхүү хатаж сөөнгөтсөн хоолойгоороо баяртай нь аргагүй хашхирчээ. Сүүлэнхүүгийн зааснаар элс хонхойлон дотор нь элгээрээ наалдан хэвтэж байсан номын баатрууд учрыг үл ойлгосон боловч өндийцгөөв.

	— Та нар наашаа ирцгээгээч гэж Сүүлэнхүү манхны хажуугаар нөхдөө даллав. Номын баатруудыг тэнд очиход сувдан кактус шиг хэлбэртэй, тэгэхдээ улаан өнгөтэй ургамал элсэн дундаас цухуйсан харагдав. Сүүлэнхүү тийм ургамал нэгийг барьжээ. Буратино Чиполлино хоёр бие биеэсээ өрсөн:

	— Энэ чинь юу гээч вэ?

	— Ургамал мөн гэж үү? гэж нүдээ бүлтийлгэн асууцгаав. Сүүлэнхүү:

	— Гоёо, гоёо гэдэг ургамал гэхэд,

	— Идэж болох уу? гэж Карлсон шүлсээ хүдхийтэл залгиад, гэдсээ иллээ.

	— Бололгүй яах вэ? гээд Сүүлэнхүү Стёпа ахаас хутгыг нь гуйж аваад гартаа барьж байгаа гоёогоо зүсэж үзвэл сүүн цагаан шүүс бурзайж байв.

	Тэд өлсөж, цангасан учир гоёог элснээс эрж олоод зөндөө идэцгээлээ. Гэтэл хөрсний гүнээс:

	— Яамай даа, наадах шимэгчээ надаас салгаж өгдөг чинь марташгүй тус шүү гэх дуу гарав. Номын баатрууд,

	— Юу вэ? Юу вэ? Хэн дуугарав аа? гээд цөм эргэн тойрноо харцгаав. Тэдний ойрхон хэн ч алга.

	— Та нар гайхах хэрэггүй энэ гоёо гэдэг чинь миний үндэснээс дэгээдэж л амь зууж байгаа эд шүү гэж хамхуул шиг ургамал хүний хэлээр өгүүллээ.

	— Тэр тохойн чинээ хар ногоон хамхуул яриад байна шүү дээ гэж доктор Ай Ёо Сүүлэнхүүд хэлэхэд,

	— Өө, цульхир байна. Ёстой ашигтай ургамал даа гэв.

	— Гоёо тэгэхээр шимэгч эд байх нь ээ.

	— Тийм, тийм гэхэд цульхир бас л хүний хэлээр өгүүлсэн нь:

	— Гоёо гэдэг чинь миний ч, хармагийн ч, заг модны ч ялгаагүй ямар нэгэн ургамлын үндэснээс зуурч аваад хөрснөөс бидний шимж байгаа тэжээлийг ямар ч зөвшөөрөлгүй ишээрээ дамжуулаад л сорчих нь тэр гэв. Үнэхээр ч гоёоны навч мөчиргүй улаан иш цульхир сондуулыг тас үмхсэнийг харахад шимэгч амьтдыг санагдуулж байлаа.

	— Энэ шимэгч ургамал гоёо чинь үзүүртээ ч цэцэгтэй юмаа гэж Чиполлино өгүүллээ.

	— Гоёо чинь тэр аяараа дүрс нь хувирсан иш юм гэж Стёпа ахыг хэлэхэд гоёог ховдоглож үмхэж байсан Карлсон:

	— Иш нь махлаг зөөлөн юмаа гэв. Тэгэхэд Сүүлэнхүү:

	— Туулайн гүйдэл дагавал тун сайхан гоёо олно гэж би нэг номоос уншсан юм байна гэхэд,

	— Тэгвэл цөмөөрөө туулайн мөр олцгооё гэж Буратиног санал гаргахад цөм зөвшөөрөв.

	— Номын баатрууд гоёо цадталаа идэж шүүсийг нь ууж цангаагаа гаргаад туулайн мөр эрцгээв. Сүүлэнхүү хэсэг цульхирын дэргэдээс туулайн мөр олж, нөхдөө дуудан тэр мөрөөр мөшгөн явлаа. Туулайн мөр тэднийг бөөн бутан дунд оруулчихлаа. Тэгтэл бут хөдлөх шиг болж хулангийн унага босож, жижигхэн чихээ соотойлгон сониучирхан сортолзоно.

	— Эх нь хаачаа юм бол оо? гэж Буратиног гүйцэд асууж амжаагүй байтал хулангийн гүү хажуугийн хонхроос чихээ хулмайлган харайлган гарч ирэв. Тэгэхэд номын баатрууд амжиж нуугдаагүй бол эх хулангийн хөлд үрэгдэх байлаа. Хулангийн унага эхээ үзээд мээмээ хөхөх гэв. Эх хулан нэгэнт хачин амьтдын бараа харж тэдний үнэрийг авсан тул унагаа дагуулан шогшсоор тоос татуулан далд орлоо.

	— За нөхөд өө, босоцгоох юм биш үү. Хулангийн гүү унагаа дагуулсаар харагдахгүй боллоо гэж Стёпа ах өгүүлэв.

	— Үнэн биз гэж Карлсоныг итгэхгүй байдалтай асуухад

	— Чи, биднийг бодвол нисэж чаддаг байж юунд айсан юм бэ. Хулан далавчгүй болохоор нисэж чадахгүй шүү дээ гэж Буратино хэллээ.

	— Намайг нисэх гэсээр далбилзаж байтал хулан дайраад ирнэ шүү дээ гэж Карлсон мэтгэв.

	— Маргаад яах вэ, цөмөөрөө саяын байсан хулангийн хонхор уруу очицгооё. Ус байж магадгүй гээд Сүүлэнхүү тийшээ зүглэв. Номын баатрууд ч түүнийг урамтай дагалдлаа.

	Тэр хонхорт үнэхээр хулангийн туурайн цавчилсан мөр дагаж үхрийн нүд шиг бяцхан булаг ундран байв.

	— Ура! Ус... ус... ус... гэж номын баатрууд хашхиралдан булаг уруу хошуугаа дүрцгээн тунгалагхан цэв хүйтэн ус ханатлаа залгилцгаалаа.

	— Хулан, хөрсний усны гүехэн судсыг гайхалтай мэргэн олжээ гэж доктор Ай Ёо үүргэвчнээсээ сав гаргаж ус дүургэлээ. Цөм доктор Ай Ёогоос санаа авч тус тусынхаа саванд дүүртэл ус хийж аваад майхныхаа зүг буцав.

	 


ЯМХ ОХИН ТЭМЭЭН СҮҮЛНЭЭС АЙЖ УХААН АЛДСАН НЬ

	 

	Ямх охин ядарсандаа болоод зэрэглээг нуур гэж андууран нөхдийнхөө хашхиралдан одсоныг ч мэдсэнгүй нойрсжээ. Тэр, нойрон дундаа урьд тохиолдсон явдлаасаа зүүдэлж гарав. Ус олж уухаар гол уруу намагт шигдэн хөлөө арай ядан зөөж явтал гэнэт мангар том эв хавгүй хүйтэн нойтон бах түүнийг тас тэвэрч аваад,

	— За, миний хүүгийн эхнэр болно доо гэж хахир муухай дуугаар хэлэхэд нь:

	— Та минь ээ! Намайг авраач гэж хашхирах гэтэл хоолой нь гарч өгсөнгүй тул эхэр татан уйллаа гэж зүүдлээд сэрэхэд түүний бүх биеийг сүүл толгой нь ялгахын аргагүй том хар толбонуудтай боровтор өнгөтэй могой чангаас чанга ороосон байлаа. Тэр бол говийн элсэрхэг хотгоруудаар байдаг тэмээн сүүл гэдэг могой ажээ. Тэр могой Ямх охиныг бүхлээр нь залгих гэж амаа ангалзуулан биеэ гүрдийтэл сунгана. Ямх охин учиргүй айсандаа ухаан алдаж орхив. Яг тэр агшинд нөхөд нь шуугилдсаар майхандаа орж ирээгүй бол тэмээн сүүл гэдэг могой Ямх охиныг говийн жижиг мэрэгч гэж андуураад залгичих байжээ. Хамгийн зоригтой, чадалтайгаараа Стёпа ах могойны хүзүүнээс муужиртал атгав. Тэгэхэд тэмээн сүүл гэгч могойны бие суларч Ямх охиныг ороохоо болилоо. Бараг метр хэрийн урт аймшигтай могой юмаа гэж Чиполлиног хэлэхэд,

	— Уг нь ямар ч хоргүй, хүн малд аюулгүй амьтан гэдэг. Гэхдээ айхавтар махчин амьтан л даа гэж Сүүлэнхүү хариу өгүүллээ.

	Стёпа ах тэр могойг майхнаас хол аваачиж тавьтал муриганав жирэлзсээр элсэнд шурган далд оров.

	Тэр хооронд доктор Ай Ёо эмийнхээ цүнхнээс ухаан алдсан хүнийг сэргээдэг эм гаргаж Ямх охины хамарт үнэртүүлэхэд, Сүүлэнхүү домботой уснаас түүний ам уруу дусаав. Ямх охины хамаг бие нь тавигдан,цорготой уснаас ууж байгаа мэт санагдав. Аманд нь ус дусална. Тэр залгилж байна. Хүйтэн ус охины хоолой дамжин гэдсэнд нь орно. Тэр уусаар л байна. Ямх охин нүдээ нээлээ.

	Түүний хажууд нөхөд нь байна. Сүүлэнхүү сөхрөн суугаад ам уруу нь ус хийж байлаа.

	— Би амьд байна гэж Ямх охиныг шивгэнэн хэлэхэд дусал нулимс хацрыг нь дагац бөмбөрөв.

	 


ШӨНИЙН УЧРАЛ

	 

	Говьд нар шингэх нь асар том галт бөмбөрцөг газар доогуур далд орж байгаа юм шиг санагдав. Удалгүй агаар сэрүүсэн, доороос төөнөж байсан элсний халуун буурч, хамаг амьтад аахилахаа больж, бие амарч тэнийсэн мэт байлаа. Удалгүй үдшийн харуй бүрий болов.

	Энэ тэнд голио шогширч, царцаа царгин, оготно час час хийн дуугарч, шувууд ч жиргэн сонстох ажээ. Сүүлэнхүү:

	— «Унтацгаая даа. Эрт босож, өглөөний сэрүүнд аяллаа үргэлжлүүлье» гэхэд нөхөд нь дэмжиж ор дэрээ засацгаалаа. Ямх охин гэнэт:

	— Нөгөө тэмээн сүүлт гэдэг могой мөлхөж ирээд намайг залгичихгүй байгаа гэв.

	— Хаанаас даа, тэр биднээс айгаад наашаа зүглэхгүй. Элсэн хонхортоо л цагираглаад хэвтэж байгаа биз. Чи айгаад байгаа бол миний хажуугаар унт гэж Стёпа ахыг хэлэхэд Ямх охин уутан хөнжлөө барьсаар Стёпа ахын дэргэд очив.

	Буратино, Чиполлино, Сүүлэнхүү гурав гар чийдэнгийн гэрэл майхны хаяа хавтас уруу тусгаж, сэрэмжилсэн янзтай харна. Доктор Ай Ёо:

	— Хүүхээд, гадаа гарч майхныхаа эргэн тойрон чийдэнгийнхээ гэрлийг тусгаад ир. Аливаа амьтан гэрлээс айж дайждаг юм гэв.

	Тэр гурав гарч майхнаа тойрон ийш тийш нь гэрэл тусган хэн нэг нь хаясан юмаа эрж хайж байгаа юм шиг хичээнгүйлэн газар шагайн эргэлдсээр юу ч тааралдсангүйд майхандаа буцаж орж ирээд тус бүрийнхээ уутан хөнжилд шурган төдхөн хурхирцгаав. Номын баатрууд өдрийнхөө явдалд ядарчээ. Ганцхан Ямх охин л сэрүүн хэвтэнэ. Өөрийг нь ороож залгих гэсэн тэмээн сүүл гэдэг могой амаа ангалзуулан түүний нүдэнд харагдаад болохгүй байлаа.

	— Стёпа ах аа, могой намайг залгичихгүй байгаа.

	— Битгий ай! Тэр орж чадахгүй. Бас би энд байна. Миний гараас бариад унт! гээд Стёпа ах Ямх охинд гараа өгөв. Шөнийн харанхуй нөмөрч майханд чив чимээгүй боллоо.

	Ийм үед шөнө идэш олж иддэг амьтад л үүр, нүхнээсээ гарч чимээ чагнан ийш тийш шиншлэн гүйдэг билээ. Нохой гүрвэл гэгч тийм амьтны нэг билээ. Тэр шөнө манай жуулчдын майхнаас саахалтын зайтай элсэн хонхорт байдаг ам нь бутаар халхлагдсан нүхнээс нэг нохой гүрвэл идэшний эрэлд гарав.

	Тэр гүрвэл гүйн гүйсээр номын баатруудын майхны амаар шурган орж ирэв. Эхлээд Карлсоны дээр авиран гарчээ. Карлсон нуруун дээгүүрээ нялцгай хөлтэй амьтан явахад эвгүйцэн хөдөлсөн авч нойртоо бөх дарагдсан учир сэрсэнгүй. Нохой гүрвэл унахдаа сүүлээрээ Сүүлэнхүүгийн нүүрийг шүргээд авчээ. Сүүлэнхүү цочин сэрж гар чийдэнгээ тусгавал хүрэн толбо бүхий шаргал өнгөтэй, зантгар толгойтой, хөлийнхөө хажуугаар эвэрлэг хайрсаар эмжигдсэн гүрвэл гэрэлд хаачихаа мэдэхгүй бүлтгэнэж байв. Стёпа ах гараа сэмхэн явуулж сүүлнээс нь барьж авахад гүрвэл сая сэхээ авч ухасхийн зайлав. Харин түүний сүүл Стёпа ахын гарт үлдлээ.

	— Та сүүлийг нь тасалчхав аа даа гэж Буратиног өгүүлэхэд,

	— Үгүй. Нохой гүрвэл дайсанд сүүлээ үлдээж биеэ хамгаалдаг гэж би номоос уншсан юм байна. Сүүл нь нөхөн ургана. Зовох юмгүй гэх Сүүлэнхүү тайлбарлав.

	 


ЯМААН УУЦЫН СҮРЭГ

	 

	Доктор Ай Ёо өвгөн хүн болохоор бусдаас эрт босов. Стёпа ах ч сэрлээ. Тэрбээр сэргийлэгч хүн учир их сэргэг ажээ. Майханд нохой гүрвэл орж ирснээс хойш Сүүлэнхүү олигтой унтсангүй. Бас л нэг хачин амьтан орж, нөхдийг нь тавтай унтуулахгүй байх гэж сэтгэл зовж хонов. Тэгээд үүр цайснаас хойш доктор Ай Ёог босож цай чанах зуур түр дугхийгээд авчээ.

	Говийн халуунд ядарч аяншсан Буратино, Чиполлино, Ямх охин дараа дараагаар сэрцгээлээ. Харин дээвэрт суудаг Карлсон Үлмэдэх хоёр л эвшээсээр хамгийн сүүлд босов.

	Говийн жуулчид өглөөний цайгаа яаралгүй ууцгаагаад цааш хөдөллөө. Стёпа ах майхнаа үүрэв. Ямх охин түүний гараас бас хөтлөв.

	Тэд явсаар нэг элсэн гүвээ даваад хотгор уруу оров. Бусдаасаа түрүүлж явсан Үлмэдэх:

	— Найзууд аа, энд сонин амьтад байна гэв. Номын баатруудыг тэнд очиход урд хоёр хөл нь голын хавчийг санагдуулам олон хөлтэй амьтад байлаа.

	— Ямаан ууц гэдэг юм гэж Сүүлэнхүү, нөхдөдөө хэлэв. Энд тэндээс ямаан ууц дорхноо цугларч, зүйрлэвэл, суман дайтай хүч хуримтлууллаа. Доктор Ай Ёо томруулагч шил гаргаж тэдгээр амьтдыг ажиглав.

	— Энэ ямаан ууц гэдэг чинь хэвлий гэдсэндээ уушгиныхаа хүүдийнээс гарсан найман гуурстай сүвтэй юм гэв. Сүүлэнхүү:

	— Энэ ямаан ууц хараа, сонсгол муутай. Чихний хэнгэргийн хальс байхгүй. Хөлд нь намираа үс бий. Тэр үсээр сонсдог юм гэхэд:

	— Хачин амьтан аа ха, ха гэж Карлсоныг тачигнатал инээхэд тэдгээр ямаан ууц хөлөө өргөцгөөж байна. Тэр нь чимээ чагнаж байгаа юм байжээ.

	Ямаан ууцны сүрэг, номын баатруудыг өөрсдөдөө аюулгүй гэж мэдээд аажмаар тарцгаав. Тэгтэл бутны цаана зогсож байсан Буратино Чиполлино хоёр:

	— Та нар нааш ир! Энд гайхалтай юм болоод байна гэж дуудлаа. Тэнд цөгөрцөг хорхой ямаан ууц хоёрын хооронд тулалдаан эхлээд байлаа. Цөгөрцөг хорхой нь холоос дайрна. Ямаан ууц нь хориглох байдалтай. Цөгөрцөг зогсолтгүй дайрна. Ямаан ууц олон хөлөө сарвайлган өргөж тэсвэртэй хамгаална. Цөгөрцөг хорхой дайрсаар яваандаа хүчээ барж тамирдав бололтой. Тэгэхэд ямаан ууц сая ухаан орсон мэт цөгөрцөг хорхойны хуягийн сиймхий уруу сүүлийнхээ хатгуурыг зоож орхив. Хөөрхий довтломхой цөгөрцөг хорхойны өехий нь дээшээ харж амьсгаа нь тасарлаа.

	— Бас л сүрхий мэхтэй амьтан юм гэж Стёпа ах толгой сэгсрэв.

	— Хөлөөрөө сонсдог энэ амьтан жилийн хагасыг ичээнд өнгөрөөдөг юм шүү дээ гэж Сүүлэнхүү нэмж хэллээ. Хоолонд дургүй, унтаахай, сохор энэ амьтны хачин сонин араншинтай болохыг нь элсэн довцгийн хавьд доктор Ай Ёо ажиглав. Тэнд эр эм ямаан ууцнууд нүүр нүүрээ, дух духаа наан бие биеэ хайрлах ажээ. Тэгснээ эр нь эмийнхээ хуруунаас цэмцгэрхэн атгаж, хөтлөн зугаалж байв. Эрэгчин, эмэгчин ямаан ууцнууд хөтлөлцөн орон байр эрэн тэнүүчлэх ажээ. Эрэгчин ямаан ууц хад чулуун доогуур ороход эмэгчин нь их л хүлцэнгүй хүлээх ажээ.

	Зугаалга дуусмагц эрэгчин ямаан ууцыг эмэгчин ямаан ууц хорт хатгуураараа нэг хатгаад л идчихэж байв. Эгшин зуур зугтаж чадсан эрэгчин ямаан ууц л амьд гарч байлаа.

	Номын баатрууд тэнд бас эмэгчин ямаан ууц амьд үр тээж, зулзага төрүүлэхийг үзэв. Эмэгчин ямаан ууц өндөгнийхөө хальсыг урж залгихад бяцхан зулзага гарч ирж байв. Хөлд орсон зулзагууд эмэгчин аалзны буулгасан тэмтрүүлийг дамжин нуруун дээр нь гарч байв. Сүүлэнхүү нөхдөдөө хандан:

	— Ямаан ууцны зулзагууд эхийнхээ нуруун дээр ингэж хэвтээд бага насаа өнгөрөөдөг залхуу амьтад шүү гэв. Тэрхэн зуур олон зуун ямаан ууц зулзагаа дайснаас хэзээд бэлхэн хамгаалахын тул сүүлээ махийлган өргөж цаг ямагт манаанд сойх ажээ.

	— Энэ явдлаас л ямаан ууц гэдэг нэр зүүсэн юм даа гэж Сүүлэнхүүг өгүүлж дуусаагүй байтал гэнэт Карлсоны

	— Ео! ёо! гэх дуу чихэнд хадаад явчхав.

	— Яав, ийв? гэвэл Карлсон өрөөсөн хөл дээрээ догонцон байв.

	Тэр ургаа чулуун доорх нүхэндээ гүйн орж яваа ямаануудыг санамсаргүй гишгэснээс хазуулсан байжээ.

	Түүний өргөсөн хөлийн булчинд эхлээд бясаанд хазуулсан юм шиг гүвдрүү гарав. Гүвдрүү тэр дороо хорьтын мөнгө шиг цэврүү үүсэв. Сайн ажиглавал шархны нэг талаас улаан судал татаж булчирхайд нь хүрчээ. Тэгтэл булчирхай нь цочин томорч, Карлсоны бие сулран гар хөлийн нь шөрмөс булчин гэдийн унах гэтэл түүнийг Стёпа ах түшиж авлаа. Доктор Ай Ёо ч шамдан эмнэлгийн цүнхээ уудалж, Африк тивд хорт могойд хатгуулсан хар жаалыг аварсан эмээ ямаан ууцны хазсан Карлсоны нөгөө хөлд түрхэв.

	Карлсоны бие аажмаар тавьж, нүдээ нээж, нөхдөө тойруулан харлаа. Тэрбээр баярласандаа доголон нулимс дуслуулан доктор Ай Ёо Стёпа ах хоёрыг эхэлж, дараа нь бусад нөхдөө үнсэв.

	 


ЦАГААН ТЭМЭЭ ДОВТОЛСОН НЬ

	 

	Номын баатрууд явсаар марзтай хотгор газар хүрч ирэв. Түр амсхийх зуур Стёпа ах сунгадаг дурангаа авч эргэн тойрныг харуулдлаа. Дурангийн хараанд ойролцоох хотгорт татвалзан хэвтэж байгаа нэг амьтан өртөв.

	— Жаалууд аа, тэр хотгорт тэмээ шиг амьтан зовж байх шиг байна. Очиж тусалцгаая гэж Стёпа ахыг хэлэхэд цөм босоцгоолоо.

	— Найзууд аа, говийн ийм марзтай, сийрэг хөрстэй, хотгор газар цагаан тэмээ гэгч аюултай аалз байдаг юм шүү. Цагаан тэмээ хүний арьсанд шигдэн хошуугаа үлдээдэг гэдэг. Аалзны хошууг махтай хамт огтолж хаяхгүй бол болдоггүй гэдэг домог байдаг юм гэж Сүүлэнхүү нөхдөдөө хэлж, болгоомжтой явахыг сануулав.

	Номын баатруудыг нөгөө хотгорт очиход үнэхээр нэг жижигхэн тэмээ амаа ангалзуулан тэлчилж байх ажээ.

	— Тором, тором гэж Сүүлэнхүү хашхирлаа.

	— Тором гэж юу гэсэн үг вэ? гэж Ямх охиныг асуухад,

	— Хоёр настай тэмээ гэж Сүүлэнхүү хариулав.

	Торомны гэдсэнд харавтар саарал өнгөтэй, богино

	үс бүхий найман хөлтэй, цүдгэр бөгстэй аалз хошуугаа шигтгэн наалдсан байв.

	Сүүлэнхүү түүнийг зааж:

	 — Энэ чинь цагаан тэмээ гэдэг аалз шүү дээ гэв. Доктор Ай Ёо эмнэлгийн цүнхнээсээ бахь гаргаж торомны гэдсэнд шигдсэн цагаан тэмээг хавчиж газар хаяв. Тэр аалз хэдийн үхжээ. Хошуу нь торомны арьсанд шигдэн үлдсэнийг нь сугалж гаргалаа. Цагаан тэмээ хэмээх аалз, тормыг хазахдаа арьсанд нь хороо шахаж оруулсан учир гагцхүү үхэл энэ бяцхан тэмээг хүлээж байжээ. Доктор Ай Ёо торомны амийг аврахын тул түүнд тариа хийв. Тором хөөс сахруулан буйлснаа дөрвөн хөл дээрээ бослоо. Тэгээд хүний хэлээр:

	— Ачтан танд баярлалаа гэв. Сүүлэнхүү эргэн тойрныг ажиглахад газар хөдлөх шиг санагджээ. Толгой эргэж байгаа юм байна гээд нүдээ аниад нээхэд асар олон цагаан тэмээ хэмээх аалз тэднийг бүслэн ойртож байв.

	— Цагаан тэмээ! Цагаан тэмээ! гэж Сүүлэнхүү учиргүй чанга хашхирлаа. Номын баатрууд хиртхийн эргэн тойрныг харвал үнэхээр үй олон аалз тэднийг бүслээд дайрах дохио хүлээж байгаа бололтой. Стёпа ах, доктор Ай Ёо, Чиполлино, Буратино, Карлсон цөм газраас чулуу шүүрч авцгаав. Тэрхэн зуур Сүүлэнхүүгийн толгойд мэргэн бодол төрөв.

	Цагаан тэмээг хүйтэн усаар цохивол амархан бээрч хөдлөх чадвараа алддаг гэж дуулсан юм байна гэж Сүүлэнхүү нөхдөдөө хэллээ. Тэр хавьд хулангийн малтсан шанд байжээ. Шанд шүд хага ташин хүйтэн устай ажээ. Тэд барьж яваа савнуудаараа ус дүүргэлээ. Цагаан тэмээ хэмээх аалзнуудын довтолгоо ч эхлэв. Номын баатрууд тэдний өөдөөс хүйтэн ус цацаж угтлаа. Хүйтэн усаар цохиулж бээрсэн аалзнууд замбараагүй ухарч эхлэв. Хүйтэн усаар савнуудаа дахин дүүргэж цагаан тэмээ хэмээх тэдгээр аалзны хойноос цацаж бээрүүлэн, дараа нь чулуугаар цохилон устгаж хорт аалзнууд, дарагдсанд нөгөө тором буйлан буйлан, тонгочин тонгочин наадаж хүний хэлээр:

	— Би зөрүүд зангаасаа болж сүргээсээ тасарч ганцаараа яваад аюулт аалзанд хорлогдлоо. Ашгүй та нар тааралдаж амийг минь аврав. Одоо та нарыг ижил олон сүрэгтээ аваачиж, эзэнтэйгээ танилцуулна гээд дагуулан ухаа гүвээ давсаар гэрийнхээ зүг одов.

	 


ТОРОМНЫ ЭЗНИЙД АЙЛЧИЛСАН НЬ

	 

	Тэмээчин Бумбаа урьд өдөр нь ухаагч ингэнийхээ зөрүүд бор тормыг эцтэлээ эрээд, чононд бариулчхав уу? гэж сэтгэл зовж хоножээ.

	Өглөө эрт босоод эрэлд гарахаар завдан байтал зуныхаа амралтаар аймгийн төвөөс ирж өвөг эцгийндээ зусаж байсан ач охин Ариунаа нь:

	— Өвөө, өвөө! Манайхыг чиглээд олон хүн айсуй гэж гэрийнхээ гаднаас хэлэв. Бумбаа өвгөн яаран босож ганц нүдний сунадаг дурангаа аваад гэрээс гарлаа.

	Дурангийн хараанд эхлээд уржигдар алга болсон зөрүүд тором нь, дараа нь өндөр нуруутай инээмсэглэсэн орос сэргийлэгч, түүний хажууд эмнэлгийн цүнх үүрсэн цагаан сахалтай өвгөн, тэдний араас хэдэн хүүхэд яваа харагдав.

	— Эмгээн, шинэ цай чанаарай. Манайд зочин ирлээ.

	— Юу? Юу гэнээ?

	— Алга болсон тормыг минь орос ах нар олоод авчирч байхад... гэж өвгөн унтууцав. Өвгөн эмгэн хоёрыг хэл амаа ойлголцох гэж мунгинаж байх хооронд Ариунаа, өвөөгийнхөө сунадаг дурангаар тэдний зүг дурандав.

	— Ямар хачин юм бэ? Энэ халуун говьд Стёпа ах, Доктор Ай Ёо, Буратино, Чиполлино, дээвэрт суудаг Карлсон, Ямх охин хүрч ирлээ гэж үү? Ямар гайхалтай юм бэ? Сүүлэнхүү ч яах вэ! Манай үлгэрийн баатар юм чинь гэж амандаа шивнэв.

	Удаж түдэлгүй ботго буйлан, гэртээ ирснийг мэдэгдэв. Өвгөн эмгэн, ач охин гурав гэрийнхээ гадаа зочдоо угтлаа.

	— Сайн байна уу? гэж сэргийлэгчийн хувцастай өндөр орос хүн инээмсэглэн мэндлэв.

	— Сайн байна уу гэж буурал сахалтай, эмнэлгийн цүнх үүрсэн өвгөн мэндлэв.

	Сайн, сайн байна уу? Сайн байна уу? гэж Буратино, Чиполлино, Үлмэдэх, Ямх охин, Сүүлэнхүү нар жингэнэсэн дуугаар мэндлэв. Ганцхан дээвэр дээр суудаг Карлсон л ха ха инээн өвгөн, эмгэн, охин гурвын гарыг шуудхан барив.

	Сүүлэнхүү:

	— Миний дагуулж яваа хүмүүс бүгдээрээ номын баатрууд шүү. Манай говь нутгаар аялж яваа юм гээд тус тусынх нь нэрийг хэлж гэрийн эздэд танилцууллаа.

	Тэмээчин Бумбаа өвгөн бүгдтэй нь дахин мэндлээд гэртээ морилон орохыг урив.

	Гэрийн эзэгтэй махлаг бор эмгэн зочдыг эхлээд цульхирын цайгаар дайллаа.

	— Аяны хүний алжаал тайлахаар сайхан цай юм гэж Стёпа ах магтав.

	— Цай ч гэж бараг л нэгдүгээр хоол юм гэж доктор Ай Ёо өгүүллээ. Карлсон хамгийн түрүүн цайгаа уучхаад аягаа тосов. Эзэгтэй өөр нэт домбоноос борцтой цай аягалж түүнд барилаа. Энэ айлын домбо тус бүрд сүүтэй цай, цульхирын цай, шар будаатай цай, борцтой цай, хийцтэй цай, цагаан будаатай цай байх ажээ.

	Номын баатрууд тэр бүх цайнаас ууж үзлээ. Ингэний ааруул, өрөм тавьсан тавагтай идээнээс цөм амсацгаав.

	— Танайх гурил, будаа хаанаас авдаг юм бэ? Ойр хавьд дэлгүүр алга байх юм гэж Карлсоныг гайхан асуухад,

	— Гурил, будаа маань энэ улаан элсэн уулын энгэрээр ногоорон байна шүү дээ гэж Бумбаа өвгөнийг хэлэхэд номын баатрууд гайхан ийш тийш харцгаав.

	— Тэр тохойн чинээ хар хамхуул уу гэж Стёпа ахыг лавлахад Бумбаа өвгөн,

	— Тийм ээ гэв.

	— Сонин юм. Хачин юм гэж номын баатрууд ам амандаа шуугилдлаа.

	— Цульхирыг намар үр нь боловсорч гүйцэхээр гараараа зулгаан цуглуулж, тэгш газар овоолно. Тэгээд морь, тэмээгээр гишгүүлж үрийг нь унагаж авна. Түүнийгээ зөөлөн галаар хуураад тээрэмдэхэд гурил болно гэж Бумбаа өгүүлэв. Тэгтэл гэрийн эзэгтэй жижиг гэрээс хувинтай сүү барьж ирээд,

	— Хүүхдүүд минь, ингэний айраг ууцгаа гээд аяганы амсар дүүртэл мэлтэлзүүлэн бүгдэд барив.

	Карлсон бас л бүгдээс түрүүнд ууж гүйцээд,

	— Ямар амттай юм гэж уруулаа тамшаалан ахиж уухаар аягаа эзэгтэйд өглөө. Сүүлэнхүү яриа үүсгэж,

	— Бид хулан хөөж яваад машинаа эвдэж явгарчихлаа гэв.

	— Говьд машинаар давхиснаас тэмээ, морь унах юм уу явган явбал юм үзэж нүд тайлах нь илүү шүү. Та нар манайхаас тэмээ унаад яваарай. Өнөөдөртөө энэ хавьд өнжиж, бригадын өдөрлөг үзээд маргааш аяллаа үргэлжлүүлнэ биз. Би та нарт сонин юм үзүүлнэ гэж Бумбаа өвгөн өгүүлэв.

	 


ХҮН ХӨШӨӨ, ТУУРЬ, БАЛГАС ҮЗСЭН НЬ

	 

	Бумбаа өвгөн номын баатруудыг тэмээ хөллөсөн тэргэнд суулгав. Тэмээ эхлээд алхалж байснаа жонжуулж, тэшиж, аажмаар газраас хөндийрөн агаарт гарлаа. Тэмээний хажуугаар Карлсон ч нисэж гарлаа. Тэгснээ доошлон доошилсоор нэгэн хөшөөний дэргэд ирж зогсов. Жуулчид тэмээн тэрэгнээс бууж хөшөө тойрон сонирхлоо. Хөшөө хүний дүрстэй ажээ. Хөшөөний суурь хөрсөнд гүн шигдэж, өвс ургамал өтгөн ургажээ. Он жилийн нар салхи түүнийг сүрхий элээн мөлийлгөсөн байв. Хүн хөшөө гэнэт амилан:

	— Эх орны минь газар шороонд өнгөлзсөн дайсантай би эрэлхгээр тулалдаж амь эрсэдсэн юм гэж өгүүлэх нь тэр. Номын баатрууд ярьдаг хүн хөшөөтэй салах ёс гүйцэтгээд аяллаа үргэлжлүүлэхээр тэмээн тэргэнд сууцгаалаа. Тэмээн тэрэг агшин зуур Долоод гэдэг газар ирэв. Тэнд тэнгэрийн хөвүүд хамгийг залгигч хар мангасынхантай ана мана ач тач үзэлцсэн байлдааны талбар байх ажээ. Тэнгэрийн хөвүүдийн хэрэглэж байсан хүрэл сум, царил мэтийн зэвсэг тэнд байв. Дараа нь номын баатрууд Хатанбулагийн Ар-ус гэдэг газар 0чиж эртний чулуун балгасны үлдэгдлийг үзэв. Энэ нутагт эртний суурин байжээ.

	Сэглэнтэйн нүхэн агуйд ороход Ямх охин их айж, Стёпа ахын гараас тас зуурчихсан байв. Эндээс олдсон бичигт толийг номын баатрууд ихэд сонирхов.

	— Хүн шил шаазан хэрэглэхээс өмнөх гуулин толь цутгахдаа үсэг бүхий хэв ашигласан болохоор эртний бичиг соёлын дурсгал болж хадгалагдан үлдсэн юм гэж Сүүлэнхүү тайлбарлав.

	Нисдэг тэмээн тэрэг номын баатруудыг Өмнөговь аймгийн нутаг уруу авч явлаа. Ноён богдод тэд аварга том булштай тааралдав.

	— Тогоон төмөр хааны булш гэдэг юм даа гэж Бумбаа өвгөнийг хэлэхэд,

	— Нээрээ ч монголын том хаадын нэг энэ газар доор нойрсож ч байж болох юм шүү гэж доктор Ай Ёо урт цагаан сахлаа илэн байж хэллээ.

	— Ухаад үзвэл яадаг юм бэ? гэж Карлсоныг өгүүлэхэд,

	— Болохгүй гэж Буратино хориглов.

	— Яагаад?

	— Булш хамаагүй ухахыг хориглосон байдаг юм.

	Би ухна даа. Дотроос нь юу гарахыг үзмээр байна.

	— Булш ухдаг мэргэжлийн хүмүүс байдаг гэнэ лээ.

	— Тэднээс түрүүлж ухна даа гээд, хүрз, жоотуу, ер газар ухмаар ямар нэгэн багаж эрэхэд ойр хавь чулуунаас өөр юу ч байсангүй тул Карлсон аргагүй гар мухардлаа.

	Тэр хоёрыг ийнхүү маргалдаж байх хооронд номын баатрууд тэмээн тэргэндээ хэдийн суучихсан байв.

	— Хүүе, та хоёр бушуулаач гэж Сүүлэнхүүг дуудахад Буратино Карлсон хоёр сая сэхээ авч тэрэг уруу хар хурдаараа гүйцгээлээ.

	Нэг мэдсэн чинь тэмээн сүрэг Сүүл толгой гэдэг газар нум сум барьсан хүн чулуутай газар ирчихсэн байв. Тэнд олон тийм чулуу байх ажээ.

	— Ийм гозгор чулуу бүр тулалдааны талбарт амь эрсэдсэн цэрэг эрсийн тоогоор тавигдсан байж магадгүй гэж Сүүлэнхүүг өгүүлэхэд, 

	— Нээрэн тийм шүү гэж Стёпа ах түүний үгийг дэмжин толгой дохив.

	Тэмээн тэрэг, номын баатруудыг суулгаад баруун тийш Говь-Алтай зүглэв. Алтайн хад цохионуудад зураг бичиг маш элбэг ажээ. Тамгын даваа, Даривын уул, Цагаан голын хад, Үертийн голын хар хаданд адуу мал, аргал янгир, үсрэх гэж байгаа ирвэс, гөрөөс хөөж яваа чоно, ан хийж байгаа хүмүүсийн дүрс зураг аялагчдын анхаарлыг гойд татав.

	Тэд тэндээсээ хөдөлж, Алтайн өвөр говь, Захуй Зарамын говьд отгийн суурь тариалангийн талбайн оромтой дайралдлаа.

	Говийн хөшөө, дурсгал, туурь балгасыг ганцхан өдөр үзсэн нь гайхалтай. Бумбаа өвгөний тус ажээ.

	— За бууцгаая. Манай бригадын төвд та нарыг хүүхдүүд хүлээж байгаа. Хожимдож болохгүй гэж өвгөн өгүүлэв.

	 


ГАЗАР ДООРХ НУУР

	 

	Усан зэрэглээнд цайвалзан цайрах бяцхан тосгонд номын баатруудыг очиход дуу хөгжим хангинан, асар майхан дэрвэж, баяр наадам болж байлаа. Тэнд зарлалын том самбарт «Бригадын өдөрлөгт номын баатрууд оролцоно» гээд доктор Ай Ёо, Стёпа ах, Буратино Чиполлино, Үлмэдэх, Ямх охин, Карлсон, Сүүлэнхүү нарын зургийг зурсан харагдана.

	Энд зуныхаа амралтаар говийг усжуулахаар ирсэн хүүхдүүд суудаг ажээ. Тэд номын баатруудтай биеэр уулзсандаа баярлаж байв. Тэдний ахлагч нь бололтой нэгэн жаал, эрээн тоосгоор барьсан гэр хэлбэртэй зочид буудалд номын баатруудыг байрлуулав.

	Тэр жаал улаан хацартай байв. Тэд түүнийг улаан хацарт гэж нэрлэв. Ер нь эндхийн барилга цөм дугуй хэлбэртэй, Нарны хотынх шиг нэг цаг болоод л эргэж байхаар барьжээ.

	Номын баатрууд халуун усанд орж аян замынхаа тоос шорооноос саллаа. Зочид буудлаас гарч хавь ойрыг харахад хүүхдүүдийн тарьсан тарвас, ногооны талбай харагдав. Тэгэхэд Үлмэдэх гайхаж,

	— Энэ нутаг говь биш байх аа гэв.

	Говь нь ч говь шүү гэж Сүүлэнхүү хариулав. Хүүхдүүдийн ахлагч тэр жаалаас Стёпа ах,

	— Та нарыг энд анх ирэхэд ямар байсан бэ?

	— Зах хязгааргүй үргэлжилсэн эзгүй тал л байсан. Энд бас хөрс шороогоо эзэмшиж тордож, жимс ногоо тарих сан гэж мөрөөдөж ирсэн. Эхлээд бид майхан барьж суурьшлаа. Дараа нь орон сууцын барилга, клуб, биеийн тамирын талбай, зочид буудал барилаа. 

	Ийнхүү тэр ахлагч жаалыг ярьж байхад Сүүлэнхүү сүрэг хулан тарвасын талбайд орж явахыг хараад,

	— Хулан... хулан гэж гэр зүг гараараа заан хашхирлаа. Хүүхдүүд тийшээ гүйлдэв. Хулангийн сүрэг ч хүний чимээгээр тоос татуулсаар дайжин одов.

	— Хулан тарвасын амт авчхаад манай ногооны талбай уруу хүрч ирээд болохоо байсан. Шөнө нь бид хүнтэй адилхан мануухай хийж босгодог болсон гэж улаан хацарт жаал үргэлжлүүлэн ярилаа.

	— Тэр мануухай шөнө хөл орж хашхирч гууглан ногооны газрыг эргэж тойрдог юм гэж нэг эрээн бошинз өмссөн шантгар хамартай охин үлгэр ч юм шиг, үнэн ч юм шиг зүйл өгүүлэв.

	— Тэр байшинд байгаа худгаас ногооны талбайгаа усалдаг уу? гэж Сүүлэнхүүг асуухад, улаан хацарт жаал:

	— Бидний хөл доор нуур байна гэвэл сонин байгаа биз гээд газар тогшсоноо, одоогоос хоёр зуу гаруй сая жилийн тэртээ энд тэнгис цэлэлзэн, түүний намаг балчигт гучин метр урт, тавин тонн жинтэй аварга том араатан гүрвэл идэш хайн өөр хоорондоо зодолдон бие биеэ барьж идэж явсан байхдаа гэж санагддаг хэмээн ярилаа.

	Газар доорх нуурын уснаас ногооны талбайгаа усалдаг юм байна гэдгийг номын баатрууд цөм ойлгов.

	— Газар доорх нуурыг үзвэл яана гэж Үлмэдэхийг хэлэхэд, Сүүлэнхүү:

	— Газар доор болохоороо харагдахгүй шүү дээ гэвэл, дээвэр дээр суудаг Карлсон:

	— Худгаар дамжиж газар доорх нуур уруу орж болно биз дээ?

	— Болох нь болох байх аа. Далайн гүнд ороход өмсдөг тусгай хувцас өмсөх хэрэгтэй шүү дээ.

	— Говьд гол мөрөн, нуур байдаггүй гэж дуулаад тийм хувцсаа авчраагүй л дээ гэж Карлсон өчив.

	Говийг усжуулж байгаа жаалууд газар доорх нуурын ус оргилж байгаа хэсгийг хамгаалж дугуй байшин барьжээ. Байшингаас гадагш төмөр хоолой цухуйлгаж ус урсгасан байв. Номын баатрууд тэр байгууламжийг сонирхон үзлээ.

	— Газар доорх нуурын ус секундэд дөчин метрийн хурдтай оргилдог юм. Тэгэхдээ нуурын усыг тун хайрлаж зөв хэрэглэх нь чухал гэж би боддог. Манай говьд ус уурших нь их шүү дээ гэж улаан хацарт жаал хэлэв. Тэндээс номын баатруудыг өдөрлөг явуулах талбайд урилаа. Номын баатрууд ээлж дараагаар өөрсдийнхөө явдлаас тоглож үзүүлэв. Эхлээд Буратино Карабас-Барабас гэгч газар шүргэм сахалтай тарган эзэнтэй яаж тэмцэлдсэнээ инээдэм хүрмээр ярилаа. Дараа нь Чиполлино:

	 

	Жүрж, нимжир, чидэн

	Зүйл зүйлийн жимс

	Зүйр хуараар боловсордог

	Хөдөө Италид өвсөө

	Хөгжилтэй Чиполлино, би чинь

	 

	* * * 

	 

	Чиполлио, Чпполлучиа тэргүүлэн

	Чиполло, Чиполлочка удаатан

	Олон хүүхэд нь бужигнасан

	Онцын шуугиант айлын

	Отгон хүү нь би юм

	 

	* * *

	 

	Алтан малгайтай ноёд

	Алсуур дөлнө, манайхыг

	Сонгино бидний үнэр

	Содон болохоор тэр биз

	 

	* * *

	 

	Аль сайн сайхантай

	Алс холыг зорилоо би

	Ахан дүүс нөхөд минь!

	Чиполлетто, Чидоллучиа, Чиполлотто

	Цөмөөрөө баяртай, баяртай!

	 

	гэсэн шүлэг уншив. Хоёр салаа гэзэгтэй охин:

	— Чиполлино ч бас самбаатай шүү гэж магтав. Стёпа ах, доктор Ай Ёо нар тус тусын үйл явдлаас өгүүлж, хүүхдүүдийг баахан инээлгэв. Ямх охин шингэн хоолойгоор анхилам үнэрт цэцгийн тухай дууллаа. Карлсон ийш тийшээ харж, амаа ангайлган дороо дэвхцэж алиалснаа, хэдэнтээ эргэлдэн нисэж эрдэм чадлаа үзүүлэв. Үүгээр өдөрлөг дуусаж, улаан хацарт жаал, номын баатруудыг зоогийн ширээнд урилаа.

	Таваг дотор зүсэж тавьсан тарвас, өргөст хэмх, улаан лооль, манжин, уур савссан төмс, хармагийн ундаа байх ажээ. Говийнхны заншлаар эхлээд ингэний айраг номын баатруудад барив.

	— Говь ч баян тансаг нутаг юмаа гэж доктор Ай Ёо аягатай айргаа залгилчхаад бахдан өгүүллээ.

	 


ТЭМЭЭ УНАЖ АЯЛСАН НЬ

	 

	Номын баатрууд говийг усжуулагч жаалуудын хотхоноос цааш хөдлөхөөр болов. Торомны эзэн Бумбаа өвгөн:

	— Та нар миний шидэт тэмээн тэргээр явахгүй юу? гэхэд Сүүлэнхүү:

	— Нөхдийнхөө саналыг асууж байж хариу хэлье гэв. Буратино, Чиполлино, Ямх охин гурав шидэт тэмээн тэргээр аялах дуртай байлаа. Дээвэр дээр суудаг Карлсон өөрөө нисэж чаддаг болохоор түүнд юугаар ч явсан адил байв. Доктор Ай Ёо толгойгоо гилжийлгэснээ,

	— Ид шид, зүүд зэрэглээ шиг юм. Ид шидэд бид бүр залхаж гүйцлээ. Явган явж говийг бүр жинхэнэ ёсоор үзэцгээе гэлээ.

	— Тэгэх нь ч зөв шүү гэж Стёпа ах дэмжлээ. Ямх охин:

	— Би тантай л цуг явна гээд Стёпа ахын гараас зуураад авлаа.

	— Тэгвэл та нар тэмээ унаад яв л даа гэж Бумбаа өвгөн хэлэв. Улаан хацарт жаал:

	— Би та нарт газарчилъя даа гэхэд, Сүлэнхүү:

	— Ургацаа хураах ч болж дээ. Яаж чи явах вэ. Би энэ нөхдийг дагуулаад явж чадна гэж эрс шууд хэллээ.

	— Тэгье. тэгье. Тэмээ унах зугаатай байх гэж Буратино, Чиполлино, Карлсон гурав хашхирав.

	Тэгээд номын баатрууд тэмээ унаж явахаар шийдлээ. Сүүлэнхүүгээс бусад нь тэмээ гэдэг малын зан аашийг мэдэхгүй ажээ. Монголд ирэхээсээ өмнө номын баатрууд тэмээг зөвхөн амьтны хүрээлэнд л үзсэн төдий учир хамгийн номхон, хамгийн хурдан тэмээ олж өгөөрэй гэж Стёпа ах Бумбаа өвгөнөөс гуйв.

	— Тэгэхийг хичээе. Бэлчээрт очоод л шилж авна даа гэв. Номын баатруудыг бэлчээрт очиход хэдэн зуун ухаа хонгор зүстэй тэмээ идээшилж байв. Тэмээн сүрэг тэдэнд эхлээд догшин сүртэй санагдаж, урсгал хар нүдээрээ эгдүүтэй харж, сэвсээрээ тургиж байгаа мэт байлаа.

	— За аль нь аятайхан санагдана? гэж Бумбаа өвгөн, номын баатруудаас асуув.

	Цөм л ижилхэн харагдаад шилж сонгоход хэцүү юм байна гэж Стёпа ах хэллээ. Сүүлэнхүү, тэмээнүүдийг ажиглаад л зогсож байв. Гэтэл түүнийг нэг юм нудраад авлаа. Эргээд харвал нөгөө тором байх ажээ. Стёпа ахын цамцнаас өөр нэг тэмээ зуучихсан зогсож байв.

	— Үгүй, энэ чинь яах нь вэ? гээд Сүүлэнхүү хөөх гэлээ. Тэмээ түүнийг ер тоосон шинжгүй Стёпа ахын цамцнаас чангаана.

	— Үүнийг л авъя гэж Стёпа ах Бумбаа өвгөнд хэллээ.

	— За, тэг тэг! Одоо би таныг мордуулаад өгье, унаж сурахыг хичээ! гэв.

	Сүүлэнхүү хамарт нь байгаа модон буйлнаас уяатай дээснээс чангаан,

	— Сөг, сөг, сөг, сөг! гээд хэвтэхгүй болохоор нь яадаг тэмээ вэ? гэв. Стёпа ах:

	— Тимка нэртэй юм уу гэж асуулаа. Сүүлэнхүү:

	— Тимка биш ээ. Тэмээ гэж оросоор «верблюд» гэсэн үг байхгүй юу. Буратино:

	— Бид энэ тэмээг Тимка л гэж нэрлэе л дээ гэхэд номын баатрууд цөм толгой дохин зөвшөөрцгөөв.

	Номын баатруудаас Тимка нэр авсан тэмээ хэвтэж өгөхгүй цааргална. Стёпа ах босоо чигээр нь мордох гэж оролдсон боловч тэр амьтан дээр арай л гарч чадсангүй. Сүүлэнхүү бурантгаас нь дугтарсаар байгаад Тимкаг яаж ийгээд элсэн дээр хэвтүүлэхэд хамар сэтэлчих дөхлөө гэсэн байртай Сүүлэнхүүг тун муухай харав. Сүүлэнхүү Стёпа ахад,

	— За хоёр бөхнийх нь хооронд морд! гэлээ. Стёпа ах мордож, байдаг чадлаараа Тимкагийн бөхнөөс зуурлаа. Сүүлэнхүү бурантгаас нь чангаан:

	— За босоорой! гэв. Сүүлэнхүү хамаагүй дугтачсан тул Тимка орь дуу тавин толгойгоо сэжиж сэвсээрээ тургив. Сүүлэнхүү амжиж зайлаагүй бол хамаг хувцсаа сэвсээр будуулчих байв.

	Сүүлэнхүүг холдсоны дараа Тимка тайвширсан бололтой өөрөө бослоо. Эхлээд уртаас урт хойд хоёр хөл дээрээ өндийхөд нэг гартаа Ямх охиныг тэвэрсэн Стёпа ах золтой л шилэн хүзүү дээр нь гарчихсангүй. Энэхэн зуур Ямх охин нүдээ тас аньчихсан,

	— Ээ яана аа гэж хашхирч орхив.

	Дараа нь тэмээ урд хоёр хөл дээрээ маш түргэн босоход Стёпа ах нэг гараараа бөхнөөс нь зуурч байсны хүчээр уначихсангүй тогтлоо.

	Сүүлэнхүү ч тормоо бурантгаас нь татаж хэвтүүлээд мордлоо. Доктор Ай Ёо Үлмэдэх хоёр нэг тэмээ унажээ. Буратино, Чиполлино, Карлсон гурав нэг хүрэн атанд даруулсан араг дотор суусан байв.

	Тором унасан Сүүлэнхүү түрүүлж, бусад нь хойноос нь дагалдлаа. Говийг усжуулагч хүүхдүүд, бас Бумбаа өвгөн эмгэнтэйгээ хамт гараараа даллан,

	— Аян замдаа сайн яваарай! гэцгээв.

	 


ЗАМБА ЗАРААНЫ СҮРДҮҮЛЭГ

	 

	Номын баатруудыг тэмээгээр аялахад зэрэглээ наадсан эл хуль говьд хагсаж гандсан халцгай газар энд тэндгүй бараантана. Тэр бүхнийг Сүүлэнхүү:

	— Үүнийг мөнх харгана гэдэг юм.

	Тэмээ ухаангүй үмхэлж байгаа чинь шарилж, багалуур өвс. Ямх охин чихэр өвс барьж байна. За тэр Үлмэдэх юлд, лидэр өвс гишгээд Буратино, Чиполлино хоёрын хойноос гүйцчихлээ гэв. Тэр гурав ямар нэг амьтан хөөгөөд уул өөд арилав.

	Номын баатрууд говийн цөлжсөн уулын хажууд үдэлж байжээ. Доктор Ай Ёо цай чанаад завгүй. Сүүлэнхүү гал тогооны ажилд туслалцаж байв. Стёпа ах Ямх охин хоёр нэг чулуу олоод байн байн чихэндээ бариад сэгсэрч үзнэ. Ямх охин:

	— Чулуун дотор ус хоржигнон цалгиад байна. Стёпа ах:

	— Тийм байна. Ямар сонин юм бэ. Ямх охин:

	— Доктор Ай Ёо Сүүлэнхүү хоёрт аваачиж үзүүлье.

	— Тэгье.

	Тэр хоёр сонин юм олсондоо баярласаар майхны гадаа гурван чулуугаар тулга хийгээд цай чанаж байгаа доктор Ай Ёо Сүүлэнхүү хоёр дээр ирэв.

	Доктор Ай Ёо чулууг чихэндээ сэгсэрч үзээд,

	— Нээрэн, энэ чулуун дотор ус хоржигнож байна гээч. Сүүлэнхүү:

	— Говийн тухай нэг номд чулууны доторх усыг араатан үлэг гүрвэлийн үеийн ус, агаарын хий хадгалагдсан ч байж болно гэсэн байдаг гэв.

	Майханд чулуун доторх усны талаар ярилцаж байхад Буратино, Чиполлино, Үлмэдэх гурав замба зараа хэмээх гадуураа хатуу хайрсаар бүрхэгдсэн гүрвэл барихаар хөөцөлдөж явав. Тэр гүрвэл говийн хад шиг гялгар хар учир заримдаа харагдахгүй. Гүрвэл шалмаг хөдлөн хад дамжин зугтана. Тэднийг ойртоод очихоор сүүлээрээ шал пал хийтэл хад гуядан, чээжээ өргөн түхийлгэж, амаа ангайн сүрдүүлэх дүр үзүүлэх ажээ. Гурвуулаа гүрвэлийн хойноос эцтэлээ хөөцөлдсөний эцэст Үлмэдэх сүүлнээс нь, Чиполлино хүзүүнээс нь барьж Буратино гэдсээр нь тэврэн авлаа. Гүрвэлийг хазах гэж амаа ангайхаар Чиполлино бөөн өвс ам уруу нь чихчихлээ.

	Тэр хооронд Карлсон царцаа хөөгөөд алга болжээ. Карлсон өөрөө ч нисэж, царцааг ч нисэлт дунд нь барьж, хоёр халаасандаа хийнэ. Карлсон тийнхүү царцаа барьж халаасаа дүүргэж, ядарчихсан амьтан майхандаа эргэж ирэв.

	Номын баатруудын цуглуулга энэ өдөр лидэр, юлд, хармаг, чихэр өвс, царцаа, замба зараа хэмээх гүрвэлээр баяжлаа.

	 


ОЛГОЙ ХОРХОЙ

	 

	Элсэн далайн онгоц болох тэмээ унаж яваа номын баатруудын цуваа нэгэн манхан дээр гарч ирээд түр амсхийв. Стёпа ах хоёр нүднийхээ дурангаар хязгааргүй цэлийн алсыг дурандлаа. Доктор Ай Ёо гараараа саравчилна.

	Тэр өдөр зулай дээрээс нар, улан доороос элс жигнэх ажээ. Сүүлэнхүү говийн халуун наранд халж, бүлээн салхинд гандаж, эзгүй цөлд балга усаа хайрлан, ангаж туйлдахын зовлон амсаж омголтсон уруулаа шүлсээрээ дэвтээн яваа нөхдөө хараад өрөвдөж, булгийн хүйтэн ус мяралзаж, цэцэг жимс алагласан ойд нэг өдөр ч болов амраах юмсан гэсэн бодол төрнө.

	Тэртээ хөндийд жирвэгэнэх зэрэглээн дунд загийн ой харагдав. Сүүлэнхүү:

	— Тийшээ хөдөлцгөөе гэтэл хажууханд ингэний буйлан хайлах сонстов.

	Номын баатрууд элсэн манхныг өнгийтөл нэг шарагч ингэ үхсэн ботгоо буйлж, хайлан тойрно. Цаана нь цэнхэр өнгийн хоёр олгойтой юм хөдөлж ядна.

	— Тэр ямар хачин амьтан бэ гэж хуруугаараа заацгаан Үлмэдэх, Буратино, Чиполлино гурвыг зэрэг шуугилдахад,

	— Байз. Хамаагүй ойртож болохгүй. Олгой хорхой гэдэг амьтан байна. Аюултай гэж Сүүлэнхүүг гүйцэд хэлж амжаагүй байтал сансрын нисэгчийн өмсгөлтэй элдэв хорт бодисоос хамгаалах хувцсаа өмсчихсөн доктор Ай Ёо шүдээ шазайлгаад үхчихсэн ботгоны ам уруу шар өнгийн шингэн эм дусааж байв. Ботго ч дөрвөн хөлөө хөдөлгөж тугал хар нүдээ нээн амь оров.

	Олгой хорхой ч харсаар балтал элс уруу ус адил шурган далд оржээ. Тэр амьтан олгойтой ус шиг цулцгар, бөгс толгой нь мэдэгдэхгүй байжээ. Олгой хорхойн тухай Сүүлэнхүү нэг домог өгүүлсэн нь:

	Эрт урьд цагт говьд нэг баян айл эсгийгээ хийж байжээ. Гэтэл тэр газар нь олгой хорхой байсан гэнэ. Хүмүүс айцгааж,

	— Яах вэ? гэж асууцгаан бие бие уруугаа хараад эцэст нь дөрвөлжилж эвхсэн зургаан нойтон эсгий давхарлан тавиад орхисон юмсанж. Маргааш нь үзвэл дээд талын эсгий дээр аяганы амны чинээ шарласан байжээ.

	Түүнийг модоор хатгасанд шатсан мэт үйрч байжээ. Аяганы чинээ нүх доошлох бүр томорсоор хамгийн доорх эсгий бүр тэр аяараа шахам түлэгдсэн байжээ. Харин нөгөөх олгой хорхой шалчийгаад хальс болчихсон байсан гэнэ. Олгой хорхойг гишгэсэн тэмээний хөлийн арьс, мах зад үсэрч, яс нь гозойгоод үхсэн байсан гэдэг гэв. Домгийг сонирхон чагнаж байсан Стёпа ах,

	— Олгой хорхой гэдэг энэ амьтан цахилгаан гаргадаг байх аа. Далай тэнгисийн усанд өөрөөсөө цахилгаан гаргаж дайснаас биеэ хамгаалдаг загас тэргүүтэн байдаг гэсэн.

	Сүүлэнхүү:

	— Олгой хорхой цахилгаан сайн тусгаарлах элсэнд амьдардаг домогтой шүү дээ.

	Доктор Ай Ёо:

	— Олгой хорхойноос синилийн хүчил шиг гучаадхан градуст ууршдаг хортой бодис ялгаран гардаг байж болох юм гэлээ.

	Ямх охин чичирхийлэн Стёпа ахад наалдан зогсож байв.

	— Чи яагаад чичрээ вэ? гэж Сүүлэнхүүг асуухад,

	— Би олгой хорхойноос айгаад гэв. Сүүлэнхүү:

	— Олгой хорхой элсэн доогуур шургаад явчихсан шүү дээ гэв.

	Шарагч ингэ олгой хорхойд хорлогдсон ботгоо амь оруулж өгсөн доктор Ай Ёод хязгааргүй баярласнаа илэрхийлсний тэмдэг болгон хүзүүгээ гүрдийтэл сунган буйлж, хэдэнтээ өвдөг сөхрөн мэхэсхийгээд номын баатруудыг:

	— Баяртай! гээд ботгоо дагуулан бөн бөн тэшүүлсээр ижил сүргийнхээ зүг одов.

	 


ИХ ГОВИЙН ДААМАН ХААЛГА

	 

	Их үдийн алдад номын баатруудын өмнө манантан цэнхэртэх уулс харагдав. Сүүлэнхүү пионеруудын бэлэглэсэн газрын зураг гаргаж заан,

	— Бид Говьд гурван сайхан гэдэг ууланд ирлээ. Говийнхон энэ уулыг Алтайн цаадах говь руу нэвтрэх «Дааман хаалга» гэдэг нь ч учиртай. Монгол оронд ургамал амьтан, газар нутгийнхаа төрхөөр харилцан адилгүй гучин Гурван говь байдаг гэхэд номын баатрууд гайхан Сүүлэнхүү рүү нүдээ бүлтийлгэн харцгаав. Тэгэхэд нь Сүүлэнхүү:

	— Заг, Сүүж, Захуй-зарман, Зээргэнэт, Зээмэг, Хонин ус, Боргочин, Хүйс, Элгэн ус, Ингэн сэвстэй, Гурилын, Шаргын, Нарийн хөх, Шандын... гээд л хуруу даран тоолов.

	Номын баатруудын хөлөглөсөн тэмээн цуваа түдэлгүй хоёр уулсыг холбосон өргөн хөтөл дээр гарч ирэхэд Сүүлэнхүү нэгэн домог өгүүлсэн нь:

	— Эрт урьд цагт энэ нутагт нэг сайхан охин байж гэнэ. Хошууны ноён, тэнэг хүүдээ тэр охиныг эхнэр болгон авч өгөх гэж гэнэ. Тэгээд охины сэтгэлтэй залууг ёл шувууны дэгдээхий авчруулахаар эргэж гаршгүй элгэн хадны гүн хавцалд буулгаж, араатан шувууны зоог болгожээ. Хошуу ноён тэр гоо сайхан охиныг тэнэг хүүдээ хүчээр эхнэр болгон хурим хийх гэж гэнэ. Ариун сэтгэлт тэр бүсгүй хуримлах үеэр оргож яваад талын шуурганд төөрч энэ хөтөлд осгож үхсэн юм гэдэг. Тэр цагаас хойш Ёлын ам, Охин хөтөл гэдэг нэр гарсан юм байжээ гэж уншсан номоосоо тогтоосон домгоо ярив.

	Ямх охины сэтгэл уярч нүднээсээ нулимс унаган:

	— Сохор номинд намайг хүчээр эхнэр болгож, зовоож байсан явдал санаанд орлоо гэж уйлагналаа. Номын баатрууд, залуу хүү охин хоёрт тохиолдсон золгүй явдлыг санаж цөм дуугүй явсаар түдэлгүй Ёлын аманд хүрч ирлээ. Оройн наранд боржин хад асга ягааран, түүний хажуу бэлээр арцны ширэнгэ ногоон өнгөөр толботно. Үлмэдэх элгэн хадны тэртээ дээгүүр элэн халин нисэх шувууг хараад,

	— Тэр ямар шувуу вэ гэхэд, номын баатрууд цөм тэнгэр тийш өлийн харцгаалаа. Сүүлэнхүү:

	— Тэр чинь нөгөө Ёл шувуу шүү дээ гэв. Чиполлино нүцгэн хад асгатай энгэрт идээшлэх саглагар үстэй том амьтныг зааж,

	— Ямар аварга амьтан бэ? гэв.

	— Сарлаг байна гэж доктор Ай Ёо хэллээ.

	Тунгалаг горхины захаар хурга, тугал тоглон, адуу ялаархан ундаална. Чиполлино, Буратино, Үлмэдэх гурав хурга ишиг рүү гүйлдэх гэснээ цаанаас нь бүдүүн хүрэн бух эврээ сэжлэн мөөрсөөр тэшилзэн гарч ирэхэд айж ухарцгаав.

	Тэднийг горхины хөвөө даган өгсөхөд хоёр талын уулс өндөрсөж, хадан хавцал улам нарийсав. Карлсон бүр амьсгаадчихаад гэдэснийхээ тэндэх товчлуурыг дарах гэтэл доктор Ай Ёо уулаар бэлчиж яваа аргал янгирыг үргээчихнэ гээд болиуллаа. Номын баатруудыг үхэр чулуу дамжиж явтал мөсөн босго дайралдав.

	— Халуун зун элсэн говьд мөс байдаг хачин юм аа гэж Стёпа ах хэлээд мөсийг алхаж хэмжиж үзэв. Стёпа ахынхаар мөсний урт хоёр зуун алхам, зузаан нь нэгээс хоёр алд шахам байлаа.

	Даланзадгад хотынхон айлчин зочноо Ёлын аманд зочлох дуртай ажээ. Номын баатруудыг буцаж ирэхэд агь таанын үнэр бүхий аргалын утааны содхон үнэр ханхалсан майханд зүйл зүйлийн амттан өрсөн ширээ засжээ.

	Номын баатрууд хээрийн түүдэг галын дэргэд говийн шөнийг өнгөрөөв. Дээрээс өнгийх халил хадны оройгоор хойлог шувуу донгодож, хааяа нэгэнтээ асга шаргин шөнийн сэрүүнд янгир идэшлэн байгааг гэрчилнэ.

	 


УУЛ НҮҮХ НУТАГТ

	

	Тэр өглөө номын баатрууд үүрийн шаргал туяатай уралдан Зүүн сайхан ууланд гарцгаав. Стёпа ах дурангаа авч ургах нарны доогуур дурандахад, Зээмэг, Борзон, Галбын говиуд шилээ дагаад цэлийж харагдлаа. Номын баатрууд Стёпа ахын дурангаар ээлжлэн харна. Уулсын царам хөндийд заган ой, Хан богд, Номгон, Гурван зээрдийн Хайлс дотор тэмээн сүрэг бэлчээрлэнэ.

	Доктор Ай Ёо өвгөн настай боловч сүрхий гярхай ажээ. Тэрбээр,

	— Говьд гэмээ нь бас ялгаатай юмаа гэхэд Сүүлэнхүү:

	— Галбын улаан, Хэцийн хүрэн гэж шилмэл тэмээнүүд энэ нутагт л байдаг юм гэв.

	Тэр өдөр номын баатрууд Баруун сайхан уулсын энгэр даган аянаа үргэлжлүүллээ. Тэндээс Зөөлөн, Сэврээ уулсын ар бэлээр үргэлжилсэн элст манхныг хонгор элс гэх ажээ. Доктор Ай Ёо:

	— Нарны өнгийг, халуун илчтэй нь шингээсэн ёстой л нурман шаргал элс байна даа. Буратино:

	— Элсэн уул байна шүү дээ. Үлмэдэх:

	— Салхины аясаар хээтэн үелээд мяралзан урсах ус шиг сонин элс ээ гэв. Тэгж байх хооронд Сүүлэнхүү номын баатруудыг тэмээ хариулж явсан өвгөний дэргэд дагуулж ирлээ.

	Сүүлэнхүү, тэмээчин өвгөнтэй нөхдөө танилцуулаад,

	 — Та энэ элсэн уулын нууцыг бидэнд ярьж өгөхгүй юу гэж хүсэв. Тэмээчин өвгөн:

	— Арваад жилийн өмнө элсэн уулын зүүн талд нь байсан худаг баруун талд нь гарчихсан юм. Ачиж буулгаж, нүүж явах нь үзэгдэхгүй атлаа ачаалаад явчихдаг этгээд уул шүү.

	Энэ элст манхан хаврын салхинд сайхан дуулахыг яана! Угалзан салхинд эрчлэн хийсэх элсний болор шилэн ширхэг харгана бутанд эргэн хургахдаа лимбэ, хуур шиг янз янзын урт богино авиа гаргана. Тийм болохоор «Дуут манхан» гэдэг. Та нар энэ манхан дамжин явахдаа болгоомжтой яваарай. Мэдэхгүй хүн уначихмаар «цөмөрхий» элсэн өрх бий шүү гэж захив. Тэмээчин өвгөнөө орхиод номын баатрууд элсэн манхныг даган аялалдаа хөдлөв.

	Элсэн манхны энгэр бэлээр заган ой бараантаж, цульхирын төгөл ногоорно. Доод хормойгоор нь хүйтэн булаг ундарч хүн малыг ундаалах ажээ. Тэнд байцаа, сонгино, төмс тарьсан ногооны хэсэг талбай ч дайралдана. Тэр бүхнийг ажиглан явтал Сүүлэнхүүгийн унасан тором элсэн өрх уруу урд хоёр хөлөөрөө шургачин унав. Тэгэхэд Сүүлэнхүү тэртээ хол шидэгджээ. Стёпа ах тэмээнээс харайж бууж, тормыг элсэн өрх нүхнээс татан гаргалаа. Сүүлэнхүү элсэн дээр ойчсон тул бэртсэнгүй.

	Энэ явдлаас хойш номын баатрууд элсэн өрхөөс болгоомжлон явж аяллаа үргэлжлүүлэв.

	 


УЛААН ШУУРГАНД НҮДҮҮЛСЭН НЬ

	 

	Элст манхныг даган арван гурван нугачаа, зуун найман жалга хэдрээд нэгэн цэнхэр уулын бараа харав. Сүүлэнхүү газрынхаа зургийг дэлгэж,

	— Сэврээ уул гэдэг тэр байна гэж хуруугаараа заагаад, би та нарт «Сэврээ хатны толь» гэдэг домог ярьж өгье гэв.

	— Ноён сумын баруун уулыг Ноён, зүүн өмнөх уулсыг Хатан суудал гэнэ. Урьд говийн нэг ноён уурлаад хаяад явчихсан хатнаа эргүүлж авчрах гэж гурван түшмэлээ явуулжээ. Гурван түшмэл нь хатны урдуур хөндөлсөхөд хатан тэднийг илбэдэж уул болгожээ. Түүнээс хойш тэр уулыг Гурван түшмэл гэх болсон гэнэ. Тэр хооронд ноёны хүү, Сэврээ охинд сэтгэлтэй болсон байжээ. Эртний монголчуудын ёсонд бэр болох хүн хадмуудаасаа нүүрээ нуудаг байсан гэнэ. Тэгээд их цэргээ ээжийнхээ араар жагсаасан нь шар, хүрэн хэцийн хад болон тогтжээ. Сэврээ охин ноёны хүүд очихгүй гэж уурлаад толио цэргүүдийн дээгүүр шидчихсэн чинь Дүчнэн уулын ард уначихжээ. Тэгээд толь хад үүссэн юм гэнээ гэж Сүүлэнхүүгийн ярихад, номын баатрууд сонирхон сонссоор тэмээний явдалд бүүвэйлэгдэн, нэг мэдэхэд хүссэн газраа ирсэн байжээ.

	— Яасан аварга том толь вэ гэж Ямх охин баярлан дэвхцэж, тэр толин хаданд үс гэзгээ самнан янзална.

	— Энэ толь хаданд харагдаж байгаа чинь ямар уул вэ? гэж доктор Ай Ёог асуухад,

	— Эндээс хоёр өртөө газар цэнхэртэх Сэврээ уул байна шүү дээ гэж Сүүлэнхүү өгүүлэв.

	Элгэн улаан хадыг эгц доош зүсээд зүлгэчихсэн юм шиг арван алд өргөн, зургаан тохой өндөр толь хаданд номын баатруудын зүс царай, хувцасны өнгө, тэмээ мал цөм тод тунгалаг харагдах ажээ.

	Тэнд номын баатрууд үдэлж цайлав. Тэр өдөр тэнгэрт бүртийх ч үүлгүй ёстой л нохой гаслам халуун байлаа. Эргэн тойрон нам гүм, хүн амьтан, үүлэн сүүдэр, хур чийг мөрөөснө. Эрвээхий, шавж хүртэл заг, бутны ёроолд амиа аргацаан хоргодно. Цагаан бүрх малгай өмссөн доктор Ай Ёо хонин гүрвэл алган дээрээ тавиад,

	— Улаан сугатай амьтан юм. Халуунд амаа ангайн бэлхэлзэх нь өрөвдөлтэйеэ гэнэ. Карлсон дэндүү тарган болохоороо халуунд бусдаас илүү ядарч байв. Түүний хөлс гоожиж, цамцыг нь бороонд норсон юм шиг нэвтэлжээ. Карлсон халуунд аахилж, уухилан амьсгаадаж,

	— Далайн усанд ганц сайхан шумбаж, сэрүүцэх юмсан гэж аман дотроо бувтнав. Буратино Чиполлино хоёр нэг нэг хонин гүрвэл алган дээрээ бөмбөрүүлэн наадна. Стёпа ах ганцаараа халуунд ажралгүй толь хадыг эргэн тойрч сонирхоно.

	Сүүлэнхүү монгол хүний заншлаар тэнгэр ажиглан зогсоно. Тэгтэл хэсэг хэсэг үүл гэнэт гарч салхи сөрөн эвхрэлдэн нүүх ажээ. Тэртээд газар тэнгэрийг холбосон гадас шиг улаан тоос хуйлран босохыг Сүүлэнхүү харав. Дараа нь хүүгсэн чимээ алсаас сонстов.

	— Юу болох нь энэ вэ гэж доктор Ай Ёо тайван асуулаа. Сүүлэнхүү

	— «Угалз» салхи гэгч болох нь шиг байна. Стёпа ах,

	— Тэгвэл тэмээгээ хадны нөмөрт хэвтүүлье.

	— Тэгье.

	Тэднийг тэмээгээ хадны нөмөрт хэвтүүлж бараг амжаагүй байтал элсээр шуурч эхэллээ. Номын баатрууд ч нэг дор цугларч хад налан сууцгаав. Шуурга улам ширүүсэж, саахалтын юм харагдахгүй болов.

	— Ёстой улаан шуурга байна даа.

	— Удаан үргэлжлэх болов уу?

	— Мэдэхгүй. Заримдаа хэдэн өдөр ч шуурдаг гэдэг. Говийнхон тийм шуургыг «луу унжих» гэдэг юм билээ.

	— Тэр элсэн баганыг «луу унжих» гэж байгаа юм уу?

	— Яагаад тэгж нэрлэсэн юм бол?

	— Эрт урьд цагт Ноён богд ууланд нэг луу уначхаж гэнэ. Тэр лууны ууцан бие нь Үнэгтийн ууланд, чээж бие нь тэндээс өртөө зайтай орших Зостын ар ууланд уначихсан учир тэр хавийн ургамал амьтан үхэж, нүцгэн улаан тал үүссэн юм гэдэг гэж Сүүлэнхүү домог ярив.

	— Хад асга нураан, өвс ургамал шатааж, туулай, зурам хуйхалж орхидог «галт салхи» биднийг дайрвал яана аа гэж Үлмэдэхийг нүдээ том болгон хэлэхэд,

	— Тийм золгүй явдал бидэнд яав ч тохиолдохгүй.

	Саяын ярьдаг чиний санаанаасаа зохиосон үг байх гэж доктор Ай Ёо их юм үзсэн хашир эрийн буурь заан өгүүлэв.

	Шуурга исгэрэн шуугьж, элс чулуу хийсгэн үргэлжилнэ. Орой боллоо. Улаан шуурга ер намдах шинжгүй. Номын баатрууд уйтгарлан анир чимээгүй сууцгаана. Тэрхүү нам тайван байдлыг Карлсон эвдэж,

	— Өлсөөд байна, Хоол идэх юмсан.

	— Үлмэдэх ч:

	— Аяга шөл уувал сайн сан.

	Ямх охин ч:

	— Халуун зутан оочлох сон гэв. Доктор Ай Ёо, Стёпа ах, Чиполлино, Буратино гурав таг дуугүй байлаа. Тэдэнд бас л хоол идмээр санагджээ. Сүүлэнхүү нөхдөө олигтой хооллуулж чадахгүй яваадаа сэтгэл зовов. Сүүлэнхүү тогоо тавихаар босоход, Стёпа ах:

	— Хүүе, чи хаачих нь вэ?

	— Тулга хийх чулуу олж ирье.

	— Ийм ширүүн салхитай байхад чи хийсчихнэ. Бид өлсөж үхэхгүй гээд Стёпа ах Сүүлэнхүүгийн гараас барьж авч хориглов. Тулга хийж байсан чулуунуудыг нь аль хэдийн элс шороо дарж олдохгүй болсон байжээ. Тэдгээр чулууг олох гэж Сүүлэнхүү хадны нөмрөөс гарсан бол хамхуул шиг хийсэж, хаа нэгтээ элсэнд булуулах аюулд учрах байв. Угалз улаанаар эргэлдэн улам ширүүсэв. Номын баатрууд хадны нөмөрт суусаар байгаад аяндаа зүүрмэглэн бөх нойрт автлаа.

	Угалз салхины заримдаа чоно шиг улих, заримдаа бөмбөр дэлдэх чимээ номын баатруудын нойрыг улам хүргэхээс биш, ер сэрээхгүй ажээ. Гагцхүү Сүүлэнхүүгийн сэтгэл зовон нойр нь үл хүрнэ. Тэрбээр энэ аймшигт шуурганд нөхдийнхөө хувь заяаг хариуцахдаа сүрхий ухаарчээ. Салхи улмаар эргэлдэн исгэрэн шуугихыг Сүүлэнхүү чагнаж ажиглан зогсоно. Угалз долоо хоног ч үргэлжлэх нь бий гэж номоос уншсанаа санав. Хэрэв тэгвэл яах билээ. Цааш явж чадахгүй саатах болно гэж сэтгэл зовнино.

	 


ЭРТНИЙ АМЬТДЫН МӨРӨӨР

	 

	Аз дайрахад маргааш өглөө нь угалз салхи намдаж, тэнгэр цэлмэв. Угалз хэмээх улаан шуурга наранд халсан элс, хайрга чулууг хэсэг хэсэг үелүүлэн бөөгнөрүүлж, шаваг бутны үндсийг булга татан хийсгэснийг үзээд Стёпа ах:

	— Хүчтэй салхи аа гэж гайхав. Үлмэдэх:

	— Миний аялсан нарны хотод ийм айхавтар салхи болбол хот тэр чигээрээ алга болох юм байна гэлээ. Дээвэр дээр суудаг Карлсон:

	— Далайн шуургатай төстэй салхи байна даа. Чиполлино:

	— Нээрээ далайн шуурганаас ч дутахгүй аймшигтай салхи байна шүү. Доктор Ай Ёо:

	— Дахиад л хуурай халуун болох нь гээд хөлсөө арчаад бүрх малгайгаа өмсөж, салхинд ойчих вий гэсэн шиг эрүүн доогуураа сагалдаргалан уяв.

	Номын баатруудын хөлөглөсөн тэмээн цуваа аяныхаа замд алгуур хөдлөв. Тэд Баян-Өндөрийн нурууны зүүн суга дамжин явсаар үлэг гүрвэлийн домогт нутаг Ногоон цавд хүрч ирлээ. Тэд тэмээнээсээ бууцгааж майхнаа барив. Сүүлэнхүү доктор Ай Ёо хоёр үдийн хоол унд бэлтгэхээр үлдлээ. Стёпа ах Ямх охин хоёр сав авч булгаас ус авахаар явлаа. Үлмэдэх, Чиполлино Буратино гурав ойр хавийг сонирхохоор гүйлдэн одов. Карлсон гэдэс гүзээгээ хэдэнтээ илснээ товчлуураа дарж, дайвалзан нислээ. Үлмэдэх хэсэг гүйснээ, газраас нэг юм хоёр гараараа өргөн;

	— Найзууд аа, би сонин юм оллоо гэж хашхирав. Тэр, гартаа өндөгнийхөө хальснаас дөнгөж цухуйж байгаа нялх зулзагын чулуужсан яс барьсан харагдана. Чиполлино Буратино хоёр Үлмэдэхийг гартаа барьсан үлэг гүрвэлийн зулзагын ясыг анхандаа амьд юм шиг санаж, гэдрэг ухран зугтах гэснээ амьгүй болохыг мэдэж,

	— Алив үзье гэцгээн түүний дэргэд хүрч ирэв. Карлсон нисэж яваад хорин метр урт үлэг гүрвэлийн хэлхээ яс элснээс цухуйж байхыг хараад нөхдөдөө сонин болгон дуулгахаар яаран буцлаа.

	Стёпа ах Ямх охин хоёр ч ус авах замдаа шавж идэштэй зарааны яс, тэмээн хяруулын өндөгний хальсан хэлтэрхий олжээ.

	Номын баатруудын олсон юмсыг үзээд сэтгэл хөдөлсөн доктор Ай Ёо үдийн хоол цайгаа ч хагас дутуу идэж уугаад үүргэвчээ авч яаран сандран гарч одоход Сүүлэнхүү:

	— Та нар амарч бай. Би өвгөн докторт хань болж яваад ирье гэж бусад нөхдөдөө хэлээд Ай Ёогийн хойноос гүйлээ.

	Тэр хоёр майхнаасаа төдий л холгүй эртний нуур, гол мөрний эрэг байсан газар эрэв. Доктор Ай Ёо тэндхийн газрын нэг үенээс эртний ургамал, нөгөө үе давхаргаас тэр үеийн нялцгай биетэн, дун, хавч, загасны араг яс түүж үүргэвчдээ хийж эхлэв.

	— Энэ мэтийн, хүн тоож үзэмгүй өчүүхэн жижиг юм түүж яах юм бэ гэж Сүүлэнхүүг төвөгшөөн өгүүлэхэд:

	— Иш хүү минь, ан амьтны өвчин анагаах эм хийхэд хэрэг болно. Эрт цагийн амьтан ургамал, ус, цаг уур, тунамал, чулуулгийн байдал, насыг тогтооход хүртэл хэрэгтэй шүү гэж доктор Ай Ёо учирлав.

	Сүүлэнхүү доктор Ай Ёо хоёр эртний амьтан, ургамлын тухай үзсэн сонссон, уншсанаа ярилцсаар уулын ар гэмээр нэлээд өгсүүр газар орших улаан шаргал цавын дэргэд ирэв. Энд хүмүүс зуун тохой урт шавар мөргөцөг ухаж чулуужсан амьтны яс илрүүлж тун нямбайлан бөөцийлж байх ажээ. Тэд үзгэн чинээ хүрзээр өнгөлөх мэт болгоомжтой малтаж байлаа. Тэдний ахлагч нь бололтой бавгар сахалтай хүдэр байрын эр:

	— Би андуураагүй бол та чинь дэлхийд алдартай доктор Ай Ёо байх шив дээ. Би хүүхэд байхдаа таны африкт аялж, адгуус амьтанд тус хүргэж явсныг тань сонирхон уншдаг байлаа даа гээд гараа сарвайв.

	— Өө, энэ чинь миний хүүгийн найз Сүүлэнхүү шив дээ гэж нөгөө эр, Сүүлэнхүүг дээр өргөн өхөөрдлөө. Доктор Ай Ёо:

	— Эртний амьтдын яс малтах гэгч чимхлүүр юм даа. Хэн хүний ч хийх ажил арай бишдэг ээ.

	— Тийм шүү. Нүдний хараа, гарын ур дүй, сэтгэлийн их тэвчээр шаардана. Яарч сандарснаас болоод хүрз халтирч, алх унагаах төдийгүй, ялихгүй бяралхан цохивол хэдэн сая жилийн тэртээх үнэт олдвор маань бутран үгүй болж орхино гэж нөгөөх бавгар сахалтай эр мэргэжлээ бахархан ярив.

	Орой нар жаргахын алдад элсэн улаан мөргөцөг хананд урд хөл нь имжийн хөлөөс жижигхэн, урт сүүлтэй, араа шүд нь ярзайсан том амтай, аймаар том амьтны яс киноны дэлгэцнээ дурайх дүрс мэт тодрон тодорсоор авай.

	Тэр үест доктор Ай Ёо, Сүүлэнхүү хоёрын хойноос нөхөд нь ч ирсэн байжээ.

	— Яасан аймшигтай амьтан бэ? Амь ороод бидэн рүү дайрвал яана гэж Ямх охин Стёпа ахад наалдав.

	— Хаанаас тэгэх вэ? гэж Сүүлэнхүү түүний гарыг илж тайвшрууллаа. Стёпа ах,

	— Хойд хэт нь тулгуур болдог байх даа гэхэд доктор Ай Ёо:

	— Сүүлээрээ дайснаа зад ороолгодог байж таарна даа гэлээ. Карлон, Үлмэдэх, Чиполлино, Буратино нар тэрхүү өвсөн тэжээлт үлэг гүрвэлийн ясыг ямар ч гэсэн холхон зогсож, чимээгүй ажиглацгаана.

	 


АМЬД ҮЛЭГ ГҮРВЭЛ ҮЗСЭН НЬ

	 

	Шөнө маш их бүгчим байлаа. Сүүлэнхүүгийн нойр үл хүрч уутан хөнжил дотроо эргэн хөрвөөнө. Тэгээд бөх нойрт дарагдсан нөхдөө сэрээхгүйн тул сэмхэн хувцаслаж майхнаас гарав. Түүний ард элс шажигнаж, хүний хөлийн чимээ гарахад цочин эргэж харвал Стёпа ах доктор Ай Ёо хоёр байлаа.

	— Сүүлэнхүү минь, бид ч бас бүгчимдээд агаарт гарч явна. Ийм харанхуй шөнө чи ганцаараа явж болохгүй. Цугаараа агаарт жаахан явцгаая гэж доктор Ай Ёо хэлэв.

	Тэднийг харсаар байтал түнэр харанхуй аажмаар тэлэрч, эргэн тойрон огт өөр газар нутаг тодров. Шилмүүстэй мөнгөн гүйлсэн ой тайгаар хүрээлэгдсэн гүехэн устай олон нуур харагдлаа. Хачин сонин цэцэгтэй, өвдөг далд ормоор өндөр өвс ногоо зөөлөн салхины аясаар найган ганхана. Нугад бараг Стёпа ахтай чацуу өндөр өндөр бут торойно. Тэдгээр бутны зарим нь нарны халхаас арай том хэмжээтэй агаад, унжсан зузаан навчтай асар том байцай шиг ажээ. Зарим нь шанаман цэцэгтэй төстэй боловч өргөсгүй юм. Жижиг навчтай хэсэг бутнаас том чавга адил хурц улаан жимсгэнэ бөнжийн унжина.

	Стёпа ах доктор Ай Ёо хоёр өтгөн өвсийг гараараа яран нугаар алхлав. Сүүлэнхүү унтаж байгаа нөхдөө сэрээж энэхүү гэнэтийн гойд сониныг үзүүлэхээр майхан руугаа гүйв.

	— Найзууд аа, сэрээрэй. Ямар жигтэй хачин юм болоод байна гэж санана аа, гэж хоолой мэдэн хашхирлаа. Тэр дуунаар Чиполлино, Буратино, Үлмэдэх, Ямх охин дөрөв нүдээ нухлан босов. Карлсон адуу тургиж байгаа мэт хурхирах ажээ. Номын баатрууд түүнийг дугтчин сэгсчин байж сэрээлээ.

	— Өглөө болчхоо юу, Нойр минь яасан их хүрэх юм бэ. Дахиад жаахан унтъя л даа гэж Карлсон үглэсээр нөхдөдөө хөтлөгдөн майхнаас гарав. Яг тэр үеэр агаарт хөх, ногоон, улаан өнгийн тэмээлзгэнэ эргэлдэж, нялх хүүхдийн нударгын чинээ хар бор цох тэдний хажуугаар өнгөрч байв. Номын баатрууд өтгөн өвсөн дундуур гүйсээр Стёпа ах доктор Ай Ёо хоёрыг гүйцэж ирлээ. Нуурын усанд урт хошуу, нарийхан хүзүүтэй, гурвалжин толгойтой том хар шувууд хөвнө. Номын баатрууд нуурын эрэг даган хурц шовгор үзүүртэй дал модны зүг эргэж явлаа. Гэтэл том тэмээлзгэнэ нисэн ирж, Сүүлэнхүүгийн толгойг дэлсэхэд тэр ухаан алдан унав. Аз болоход Ай Ёогийн халаасанд сэргээх чадалтай эм байжээ. Ай Ёо доктор нөгөө шингэн эмийг Сүүлэнхүүгийн хамарт үнэртүүлбэл тэр дороо сэргэн ухаан орлоо.

	Номын баатруудыг цааш явтал гөлгөр нүцгэн бор гүвээ шиг юм харагдав.

	— Байз та минь. Битгий хөдөл. Могой ч юм уу даа гэмээр. Зугтахад бэлэн байгаарай гэж угийн сонор сэрэмжтэй Стёпа ах нөхдөдөө анхаарууллаа. Удалгүй нөгөө гүвээ шиг юм хөдөлж аварга могой мэт амьтан нүдэнд харагдав. Тэд айн ухарч бутны ард нуугдлаа. Нөгөө амьтан номын баатруудын нуугдан байгаа бутны зүг чиглэж амаа ангайн цүүц шиг үүдэн шүдээрээ байцайны салбан шиг далбагар навчийг тасдан дээш шидэж, унахын зуургүй бүдүүн ишээс зууж, дэвүүр адил дээш доош далбалзуулан илнэ. Номын баатрууд тэр аварга амьтныг амьсгаа даран ажиглан сууцгаана. Стёпа ах шивгэнэн,

	— Үгүй мөн лут том амьтан аа! Сүүлэнхүү:

	— Энэ лав өвсөн тэжээлт үлэг гүрвэл байх. Доктор Ай Ёо:

	— Энэ аварга амьтан бидэнд хор хүргэхгүй юмаа гэхэд санамсаргүй гишгэчхэж магадгүй. Холдоцгооё гэж шивгэнэв.

	Номын баатрууд байцайных шиг навчин бутны ард нуугдан сэмхэн ухрах гэтэл өнөөх үлэг гүрвэл том биетэйгээр нь Стёпа ах доктор Ай Ёо хоёрыг харчихжээ. Том цагаан сийрсэн бүрх малгай өмссөн доктор Ай Ёогийн толгой хар ногоон бутан дунд тэр амьтанд тов тод харагдсан ажээ.

	Үлэг гүрвэл идэж байгаа навчныхаа үлдэгдлийг тургин доктор Ай Ёогийн малгайг ягаавтар уруулаараа үмхэн дээш шидэв. Тэр амьтны хагас ангайсан амнаас исгэлэн амьсгал савсаж, уруулаас нь навчны ногоон шүүс урсана. Үлэг гүрвэл сийрсэн малгайг буулт дунд нь амандаа үмхсэнээ амт нь таалагдахгүй болохоор тургиж хаяад толгой хаялан бутны далбагар навч руу хүзүү сунгав.

	Доктор Ай Ёогийн малгайг үлэг гүрвэл хуу татахад номын баатрууд айсандаа бутан дундуур хамаг чадлаараа сүлжин гүйж, тэр ховдог амьтнаас холджээ. Тэд хэдэн мөчийн дараа амьсгаа даран зогсож эргэж харцгаавал үлэг гүрвэл бутны навч хэнэггүй идсээр байв. Тэр амьтны нүсэр том бие бутны дундаас хавтгай дов адил цухуйж, бүдэг зурвас толбо нь нугын өнгөнөөс бараг ялгагдахгүй байв. Жижиг толгойтой урт хүзүү нь тасалсан навчаа дээр шидэхдээ үе үе цухуйж, үе үе бутан дунд бараг далд орох ажээ. Түүнээс зүүн тийш бас нэг өвсөн тэжээлт үлэг гүрвэл идээшилж явав.

	Номын баатрууд хойно урдаа орон өгссөөр гүвээн дээр гарч ирлээ. Эндээс шинэс, дал модны шугуй холилдсон бут сөөг, нуга бүхий өргөн уудам хотгор харагдав. Тэртээ алсад том нуур мяралзана. Сүүлэнхүү өндөр хадан цохион дээр гарч саравчлан:

	— Нуурын тэнд хэдэн амьтан бужигналдаж, чимээ шуугиан гаргаад байна гэв. Үлмэдэх сониуч зангаар:

	— Очиж үзэцгээх үү? Степа ах:

	— Болгоомжтой явалгүй болохгүй. Аюулд орж мэднэ. Буратино:      

	— Нуугдаж очъё л доо.

	Номын баатрууд өтгөн өвсөн дундуур мяраан гэтсээр тэр зүг дөхөв. Тэнд том жижиг баахан шувууд эргэлдэн нисэж чих дөжрөм чанга дуугарах ажээ. Доктор Ай Ёо:

	— Энэ шувууд далавчаа жигд бус түргэн, огцом дэвж байна. Сарьсан багваахай л ингэж нисдэг дээ гэж шивгэнэв. Сүүлэнхүү:

	— Эд чинь шувуу биш, нисдэг гүрвэл байна. Стёпа ах:

	— Ямар нэгэн амьтны сэг дээр л эдгээр нисдэг гүрвэл эргэлдэж, хоорондоо юм булаалдаж байгаа байх.

	Гэтэл сэг дээгүүр эргэлдэгч гүрвэлүүдийн нэг номын баатруудын толгой дээгүүр ойрхон эргэлдэн ниссэнээ бархиран буцан одов. Номын баатрууд, нисдэг гүрвэлийг нүцгэн ногоон саарал биетэй, урт хумс бүхий богино хөлтэй, сарьсан далавчтай, ярзайсан шүдтэй, урт хошуутай, том толгойтой болохыг ажиглав. Стёпа ах:

	— Биднийг шиншилж үзээд аятайхан зууш хэмээн бодов бололтой. Тэгээд туслах хүч олохоор эргэж одлоо. Доктор Ай Ёо:

	— Хэрвээ энэ нисдэг амьтад бидэн рүү довтолбол тэдний савар шүднээс мэнд гарахад хэцүү дээ. Сүүлэнхүү:

	— Эртхэн зугтацгаая гэв.

	Номын баатрууд огцом эргэж гүвээ дамжин өтгөн өвсөн дундуур хар хурдаараа гүйлээ. Тэдний замд байцайных шиг далбагар навчтай бут ургасан хотгор дайралдав. Хотгорын ёроолд муурын чинээ биетэй арваад жижиг гүрвэл тоглон наадна. Тэд бие бие руугаа гүйлдэн хошуугаараа нудралдан эргэж хөрвөнө. Тэдгээр амьтад толболог шар ногоон өнгийн нүцгэн биетэй, богино сүүлтэй, бамбай маягийн шүдлэг хүзүүвчтэй, бас толгой дээрээ эвэртэй ажээ.

	Номын баатрууд тэдгээр сонин амьтдыг нүд салгалгүй ширтэнэ. Доктор Ай Ёо бусдаас түрүүлэн ам нээж,

	— Толгой нь бамбай руугаа шигдэн ордог байхаа даа гэхэд Сүүлэнхүү:

	— Хөл нь махир хумстай юм гэв.

	— Би айж байна гэж Ямх охин чичирч байв.

	Гэнэт том сүүдэр хотгорыг бүрхлээ. Тэгэхэд жижиг гүрвэлүүд тарцгааж, орох газраа олж ядна. Зарим нь бутанд нуугдан, зарим нь газарт наалдан хэвтэнэ. Тэдгээрийн шар ногоон өнгө хотгорын хайрга чулуунаас ер ялгагдахгүй шахам байлаа.

	Тэр үеэс хотгорын дээгүүр далавчаа түргэн түргэн дэвэн нисэж явсан нисдэг гүрвэл хотгорын захад хайрган дээр бууж, ийш тийш юм ажиглана. Стёпа ах:

	— Хүүе, гүрвэл биш шувуу байна шүү дээ. Доктор Ай Ёо:

	— Бие нь өдрхөг зүйлээр хучигджээ. Сүүлэнхүү:

	— Бүргэдээс том юмаа. Үлмэдэх:

	— Хүзүү нь урт, өрөвтас шиг хошуутай. Чиполлино:

	— Урд хөлдөө том хумстай. Буратино:

	— Энэ шувуу лав жижиг гүрвэл рүү довтолдог байх аа! Карлсон:

	— Би нисэж очоод үргээчих үү? Ямх охин:

	— Чамайг хошуугаараа тоншчихвол яах юм бэ!

	Хайрганд наалдсан гүрвэлүүдийн нэг тэвчээр алдан хөдөлмөгц нөгөөх махчин шувуу нүд ирмэхийн зуур ухасхийн довтолж, хошуугаараа гүрвэлийн нуруу руу шааж, хумсаараа базан авч, далавчаа дэвэн хөөрлөө. Доктор Ай Ёо:

	— Далавч нь сарьс биш, одоогийн шувууных шиг ногоон өнгийн урт жигүүр юм гэв. Базуулсан гүрвэл чанга дуугаар чарлан бараа нь тасарлаа.

	Номын баатрууд тэндээс майхан руугаа буцав. Тэдний замд эргэн тойрон бут сөөгөөр хүрээлэгдсэн, дундаа жижиг нууртай өөр нэг хотгор дайралдав. Тэр хотгорын дэргэдүүр өнгөрч явтал аймшигтай чарлалдах дуун сонстов. Чимээ гарсан зүг цөм эргэн харвал махчин, өвсөн тэжээлтэн хоёр гүрвэл, дал модны далбагар навч булаацалдан ноцолдож байх ажээ. Махчин гүрвэл нь хойд хоёр хөлөөрөө өвсөн тэжээлтэн гүрвэлийнхээ гэдэс рүү тийрч, тонгойход нь толгойг нь хага хазав бололтой. Өвсөн тэжээлтэн гүрвэл нүсэр хүнд биеэрээ нуурын усанд цүлхийн ойчлоо. Махчин гүрвэл цүүц шиг том шүдээрээ амьгүй болсон өвсөн тэжээлт гүрвэлийн биеэс тасар татан идэж эхлэв.

	Номын баатрууд бөөн бутны завсраар нуугдан энэхүү аймшигт үзэгдлийг амьсгаа даран ажиглав. Сүүлэнхүү:

	— Явцгаая нөхөд өө! Бидэн рүү дайрвал ямар ч зэвсэггүй хүмүүс чинь араатны аманд орно шүү. Буратино:

	— Ийм болхи Хөдөлгөөнтэй амьтан биднийг яаж гүйцэх вэ. Ямх охин:

	— Хэн нэг маань гүйцэгдэж болно шүү дээ. Карлсон:

	— Би та нарын нэгийг үүрээд нисэж чадна. Чиполлино:

	— Нисдэг гүрвэл чамайг дайсны сөнөөгч онгоц шиг дайрч унагавал юу ч үлдэхгүй шүү дээ. Доктор Ай Ёо:

	— Маргахаа больцгоо, хүүхээд! Энэ аймшигт амьтдын дэргэдээс амь мэнд дээрээ холдсон нь дээр гэв.

	Номын баатруудыг өтгөн навчтай, бут, бургасан дундуур цааш хөдөлтөл нар хүрээтэн бүүдийн бүдгэрсээр алгуур гэгээ тасран нөгөө гайхалтай байгаль үзэгдэхийн зуур өөрчлөгдөж, говь нутгийн бүгчим шөнийн харанхуй нөмрөв.

	 


ГОВИЙН ЦИРК

	 

	Номын баатруудыг өглөө босоход нар хөөрч байлаа. Шөнө тэдний үзсэн чамин ургамал, амьд үлэг гүрвэл худал ч юм шиг, үнэн ч юм шиг зүүд зэрэглээ шиг санагдах ажээ.

	— Бидний шөнө үзсэн газар хаа байна аа гэж Үлмэдэх тэмээн дээрээс ийш тийш саравчилна.

	Одоо ч ахиж үзэгдэхгүй байхаа даа. Бидний аз дайрахад олон сая жилийн тэртээх ургамал, амьтан жинхэнэ ёсоороо амилсан юм шиг үзэгдсэн биз гэж Сүүлэнхүү хэлээд торомныхоо бурантгийг залан урагш алхуулав.

	Тэд палеонтологийн хайгуулынхан дээр ирж, Улаантээгийн хэрэм цамхаг мэт мөргөцгөөс нэг үе дандаа гүрвэл, нөгөө үе нь мэлхий, дунгийн яс шивээлсэн өөх мах шиг эгнээ давхарга олсныг сонирхон үзлээ.

	Тэдний аяллын замд өөр өөр шинж төрхтэй, цав толгод газрын үе давхарга, ирмэгээс цухуйх махчин, өвсөн тэжээлтэн, үлэг гүрвэлүүдийн хэлхээ яс тэргүүтэнтэй дайралдаж байлаа.

	Цааш аялах тусам гайхалтай сэтгэгдэл төрүүлэх ажээ. Тэдэнд зарим сонин юмс тайлагдашгүй нууц оньсого шиг үлдэж байв.

	— Говь цөлөө дагаад араатан жигүүртэн нь хүртэл шаргал өнгө зүстэй юмаа гэж тэмээний явдал дунд бүүвэйлэгдэж явсан Ямх охин гэнэт асуухад Стёпа ах:

	— Ийм сүрхий асуултыг доктор Ай Ёо юм уу, нутгийн хүн Сүүлэнхүү хоёр л яг таг хариулах байх даа гэв.

	— Аливаа амьтны өнгө бол байгалийн бэрхшээлийг гэтлэх, дайснаас биеэ хамгаалахад зохицсон байдаг. Тэгэхээр говийн амьтад говь цөлийнхөө өнгө шиг шаргал өнгөтэй байлгүй яах вэ гэж доктор Ай Ёо уужим тайван сэтгэлээр өгүүлнэ.

	Нар дээрээс шарж, халсан элс доороос төөнөнө. Номын баатрууд буудаллах газар тэмээн дээрээсээ зүг бүр тийшээ харцгаана. Стёпа ах хоёр нүднийхээ дурангаар дурандана. Гэтэл дурангийн хараанд хэдэн хайлаас, тоорой модтой баян бүрд баймаар газар тодров. Стёпа ах Сүүлэнхүүд дурангаа өгч,

	— Чи тийшээ нэг хараач! гэв. Сүүлэнхүү Стёпа ахын заасан зүг Дурангийн хараа чиглүүлбэл молцоглосон үзэсгэлэнт сайхан манхны дунд хэсэг ногоон талбай харагдлаа. Тэнд баян бүрд лавтай байх ажээ.

	— Бид Хонин усны говьд ирэх шиг боллоо. Баян бүрдээр элбэг нутаг гэж номоос уншсан юм байна гээд торомныхоо бурантгийг эргүүлэн тэр зүг хурдлав. Нөхөд нь ч хойноос нь дагалдлаа.

	Тоорой, хайлаас, сухай, зэгс, дэрс, хармаг, бударгана, шар мод ургажээ. Баян бүрдийн дэргэд очиход агаар нь сэрүү татаад нэн таатай ажээ. Олон хоногийн аянд алжааж ядарсан нөхдөө энд жаахан амраая гэж Сүүлэнхүү бодов. Буратино, Карлсон, Чиполлино, доктор Ай Ёо цөм тэмээдээ хэвтүүлээд харайн бууцгааж, хадны завсраас ундрах булгийн хүйтэн уснаас ханатлаа уув.

	Стёпа ах Сүүлэнхүү хоёр майхнаа барилаа. Доктор Ай Ёо шилэнд дарсан ногоо задалж, улаан өнгөтэй амттай шөл буцалгав. Номын баатрууд шөлний амттайг гайхан ууцгаалаа. Карлсон ховдгоороо долоон удаа нэмүүлэв. Тэд майхандаа хэдэн хором амраад баян бүрд хавийн газар нутгийг сонирхохоор хоёр хэсэг болж хөдлөв. Доктор Ай Ёо, Карлсон, Чиполлино, Буратино дөрвөөс бүрдсэн нэгдүгээр хэсэг баян бүрдийн зүүн талаар хөдөллөө. Стёпа ах, Ямх охин, Сүүлэнхүү, Үлмэдэх дөрөв баруун талыг барьж явав. Хоёр хэсгийн хооронд Карлсон холбоо барихаар тогтжээ.

	Доктор Ай Ёо тэргүүлсэн хэсэг, боржин чулуун хадтай толгой руу авирав. Карлсон, Чиполлино, Буратино гурав түрүүлж гүйлээ. Гэтэл тэдний өмнөөс төө гаруй биетэй гүрвэл улаан амаа завжиндаа тултал ангайн дайрах гэж байгаа бололтой ухас ухасхийн өндөлзөн байв. Тэр гурав гүрвэлээс айж хэд алхам ухрав. Тэгснээ Чиполлино Буратино хоёр хөнгөн хөлтэй болохоороо дорхноо эргэж Доктор Ай Ёо руу гүйлээ. Карлсон тэр хоёрын хойноос гүйх гээд таварцаглан ойчоод арай ядан босож, гэдсээ даран ярвайв. Карлсон, Чиполлино, Буратино гурав баахан зүрхшээн доктор Ай Ёогийн араас даган өнөөх айхавтар гүрвэлийн байгаа хадны зүг дөхлөө. Доктор Ай Ёо гүрвэлийн шилэн хүзүү дээрээс нь барихаар гараа сарвайн ойртоход гүрвэл сүүлээ ганцхан ширвээд хадны завсраар орчихлоо.

	— Айлгах гэсэн дайснууд нь айхгүй, харин ч өөрийг нь олзлох гэхээр гүрвэл ч санд мэнд зугтлаа даа гэж доктор Ай Ёо цагаан сахлаа илэн Карлсон, Чиполлино. Буратино гурвыг тойруулан харж инээмсэглэв. Бусад нөхөд нь ч өвгөн докторыг дагалдан:

	— Ха ха... ха ха... ха ха гэж элгээ хөштөл инээлдлээ.

	Яг тэр үед Үлмэдэх, хадны дороос хар эрээн могой гарч ирэхэд учир зүггүй бархирч эргэж зугтлаа.

	— Яав? Юу тохиолдов гэж Стёпа ах Үлмэдэхээс сандран асуувал Үлмэдэх:

	— Могой... могой гэж хадны зүг заан бархирлаа.

	— Хатгуулчхаа юу гэж Сүүлэнхүү Үлмэдэхийн дэргэд сандран очиж хөл гарыг нь үзлээ.

	— Зүгээр л байна шүү дээ.

	— Наадах чинь айсандаа над шиг орилж л дээ гэж Ямх охин Стёпа ахын гараас зуурч чичрэн хэллээ.

	— Өөрөө айж байж. Намайг гоочлох санаатай юу гэж Үлмэдэх бага зэрэг тайвшран Ямх охиныг хуруугаараа заан шоолох аядав. Стёпа ах халааснаасаа томруулагч шил гаргаж, могойг ажигласнаа,

	— Үгүй, энэ чинь дөрвөн хамартай могой юм аа гэхэд Сүүлэнхүү Стёпа ахаас томруулагч шилийг нь авч хараад,

	— Одоо санаанд орлоо. Үнэрлэх эрхтний үүрэгтэй хамрын хоёр нүхнээс гадна ойртох амьтны биеийн дулааныг андахгүй мэдрэх бас хоёр сүвтэй могой бий гэдэг. Тэр л байж л таарлаа гэв. Үлмэдэх:

	— Говьд сум шиг нэвтлэн гардаг могой бий юу? Ямх охин:

	— Үлмэдэх чи ямар аймаар юм асуудаг юм бэ? Сүүлэнхүү:

	— Тийм могой байхгүй. Харин эгшин зуур ухасхийн үсэрдэг могой бий гэдэг шүү.

	— Үсэрдэг могой бидэнтэй дайралдвал яана даа гэж Ямх охиныг биеэ хавчисхийн өгүүлэхэд,

	— Бариад л авахгүй юу гэж Үлмэдэх зориг гарган ташаагаа тулав. Тэгтэл агаарт моторын дуу дүнгэнэх шиг болоод элсэн манхны цаанаас дээвэр дээр суудаг Карлсон холбоо барихаар нисэн ирэв.

	Карлсон газарт буулгүй,

	— Та нарыг энүүхэн хадтай толгойн бэлд сэмхэн ирж, говийн цирк үз гэж доктор Ай Ёо хэлүүллээ гэв. Сүүлэнхүү гайхан,

	— Улаанбаатарыи цирк говьд ирээ юм болов уу? Үлмэдэх:

	— Москвагийн цирк ч ирсэн байж магадгүй шүү дээ.

	— Ямар ч байсан очиж байж болъё. Сэмхэн ир гэхийг бодоход их л учиртай юм байх нь гээд Стёпа ах түрүүлэн явлаа.

	Тэднийг очиход доктор Ай Ёо, Карлсон, Буратино, Чиполлино нар хадны завсраар ямар нэг юм сонирхон харцгааж байв.

	Таг таг, тас түс гэх чимээ дуулдана. Хоёр угалз ухаан жолоогүй мөргөлдөж байх ажээ. Тэр хоёрын аль алиных нь нүд улаанаар эргэлдэж, амнаасаа хөөс сахруулжээ. Хоёр угалз ухарч ухарч байгаад бие биеийнхээ зүг дайран тас няс хийн мөргөлдөнө. Цаана нь хоёр хойлог чарлалдан өд сөдөө сэрвийлгэн ноцолдоно. Хоёр угалз энэ удаа холоос үсрэн гал манарган тас няс хийн тун хүчтэй мөргөлдөв. Тэдний ойролцоо бас зэгсний хоёр гахай орилолдон бие биеэ хадарч эхлэв.

	Угалзын мөргөлдөөн, хойлгийн зодолдоон, гахайн хадралдаан бөхийн дэвжээн дээр юм уу эсвэл боксын дэвжээн дээр хоёр бөх барилдаж, боксчин ана мана үзэлцэж байгаа мэт санагдах ажээ.

	— Эд нар ч бүр хэтрэх нь ээ. Бие биеэ хөнөөж мэдэх дэг ээ. Салгадаг юм билүү гэж Стёпа ахыг хэлтэл цаанаас нь хэсэг хар сүүлт харайлган гарч ирэв. Тэр хэсэг хар сүүлт сэжиг авч тэргүүлэгч ооныхоо хойноос харайлган одоцгоолоо.

	Стёпа ах хоёр нүднийхээ дурангаар хар сүүлтийг харж байснаа,

	— Зугтсан хар сүүлтийн мөр дээгүүр дараачийнх нь гарахдаа яагаад харайдаг юм бол гэж нөхдөөсөө асуух байртай гайхав. Тэгэхэд Сүүлэнхүү:

	— Аюул тулгарах юм уу, сэжиг авах, соргог ус бэлчээр олсон үедээ хар сүүлт, зээрийн аль алин нь бусдадаа мэдээлэх дохио болгож, салаа туурайныхаа завсраар тусгай үнэр цацаж үлдээдэг гэдэг. Хангай, хөвч тайгын амьтдын адил говийн амьтад ч дайснаас биеэ хамгаалахын тул нуугддаг. Унтаж амрах, тайван идэшлэхдээ хойлог шувуу, аргаль янгир харуул гаргаж, сүргээ хамгаалан сэргийлдэг гэдэг. Амьтдын тийм сонин явдалтай бид тааралдах байх гэж найдна гэж өгүүлэв. Тэд яриандаа болоод хадан дээр ил гарчихсан байлаа.

	Мөргөлдөхөөр ухарч байсан угалз номын баатруудыг харснаа тал тал тийшээ чавхдан ариллаа. Өд сөдөө зулгаалцан ноцолдож байсан хоёр азарган хойлог ч нисэж одлоо. Хоёр гахай л нүдээ улаанаар эргэлдүүлэн хэн хэнийгээ шуухитнан хадралдаж байв. Стёпа ах хадан дээрээс бөөрөнхий чулуу өнхрүүлтэл сэхээ авч зэгсний зүг хөлийнхөө хурдаар харайлдан далд орлоо.

	— За, говийн циркийн тоглолт дууслаа гэж доктор Ай Ёо зарлав.

	 


ГОВИЙН АМЬТНЫ АРАНШИН

	 

	Говийн цирк гэгчийг үзээд майхан руугаа буцах замдаа нэг сонин хорхойтой дайралдав. Тэр хорхойг ажиглаад байвал номын баатруудыг дуурайн наадаж байх ажээ. Ямх охин:

	— Энэ хорхой чинь биднийг элэглээд байна шүү дээ.

	Явахад яваад, зогсоход зогсоод, суухад суугаад, гар хөлөө хөдөлгөхөд адилхан хөдөлгөөд байна гээч. Сүүлэнхүү тэр хорхойг ажигласнаа,

	— Хүн хорхой гэдэг нь байна.

	Доктор Ай Ёо толгойгоо сэгсрэн:

	— Говийн амьтны араншин гэдэг сонин юм даа. Стёпа ах чимээ чагнан,

	— Морь тургих шиг боллоо гэв.

	Удалгүй элст манхны цаанаас саарал морь унаж, бирдаан буу үүрсэн анчин бололтой хүн гарч ирлээ. Ширвээ хар сахалтай тэр хүн өөрийгөө анчин Дамба гэж танилцуулаад,

	— Доголон чоно үзэгдээгүй биз. Чононд хавх тавьсан чинь хавхтай хөлөө тас хазчихаад гурван хөлөөрөө талийсан байх юм гэв. Доктор Ай Ёо:

	— Би амьтны эмч учраас тэр гурван хөлтэй чоныг дайралдах юм бол эмнэхээс аргагүй болно.

	— Тэр чоно тун хашир, муу санаатай амьтан. Маш олон мал идсэн, энэрэх хэрэггүй. Эмнэлгийн ёсонд шархтсан амьтанд тусламж үзүүлэх ёстой байдаг юм бол яая гэх вэ. Элсний чөтгөр нэртэй тэр чонотой бол би гурван жил хөөцөлдөж байгаа юм.

	— Би эдгээчхээд танд тушаана л Даа. Тэр чоныг яах нь анчин таны хэрэг.

	— Чоныг бол ч заавал авлана. Бусад амьтныг би хайрладаг юм шүү. Говийн чоно ов мэхтэй, хэцүү шүү.

	— Анчин гуай, говийн чоно, амьтныг яаж барьдгийг миний нөхдөд ярьж өгөөч гэж Сүүлэнхүү гуйлаа. Анчин, буугаа мөрнөөсөө мулталж өвөр дээрээ тавиад,

	— Зээр гөрөөсийг чоно гүйцэхгүй учир өртөөлөн хөөнө. Хөгшин чоно хөл муутай байдаг. Тэгэхээр залуу чоно нь зүг буруулан алсуур хөөж хөгшин чонондоо авчирдаг. Хүйтэн цагт бол шанд булгийн мөсөн халиа, уулсын мухар хавцал, байц ганга руу гэнэт хашиж дайрна. Хуланг гүйцэхгүй болохоороо намрын цаснаар ойрхон ойрхон үргээн цочоож, тав алдуулан бараалсаар хээл хаяулж, түүгээр хооллоно. Чоно хойд хоёр хөл дээрээ зогсоод салхиар ямар амьтан явааг андахгүй мэдэж, яаж барих арга сүвэгчилдэг гэв. Анчны яриа сонсож, алсыг дурандаж суусан Стёпа ах,

	— Хэсэг бутны дунд хамхуул толгой дээрээ тавьсан амьтан байх шиг байна гэж тэр зүг заалаа. Сүүлэнхүү Стёпа ахын дурангаар харахад,

	— Нээрэн толгой дээрээ хамхуултай муур шиг амьтан байна гэлээ. Анчин:

	— За тэгвэл мануул байж таарах нь ээ. Үргээж босгосон мануул л тэгж нуугддаг юм. Үлмэдэх:

	— Ойрхон очиж үзмээр байна. Чиполлино:

	— Үргээчихвэл яах юм бэ? Анчин:

	— Цөмөөрөө тойрч очоод харж бололгүй дээ.

	Номын баатрууд бутны дунд хярсан мануулыг сонирхохоор хагас дугуйран тэр амьтны зүг сэм дөхөв. Тэр мануулд сэжиг авхуулалгүй бүслэн ойртсон тул тэр амьтан зугтаж чадалгүй хамхуулын дороос мууран ногоон нүдээрээ эргэн тойрныг ажиглах ажээ.

	Ямх охин чичрэн Стёпа ахад наалдан,

	— Биеэ хураагаад байх чинь. Бидэн рүү үсрэх юм биш байгаа.

	— Зүгээр, зүгээр. Битгий ай, охин минь! Мануул ч биднээс айж байгаа гэв. Хамхуул толгой дээрээ тавьж, бутан дунд хярсан мануулыг амьтны хүрээлэнд үзэж байгаа юм шиг хэзээ ч мартахгүйгээр сайн харж авлаа.

	— Та нар бас «Нуугдсан ооно» гэдэг уйтгартай амьтантай тохиолдож магадгүй гэж анчин Дамба сонин юмны зах сэжүүр цухалзуулснаа дуугүй болчхов.

	— Тэр чинь ямар шүү амьтан бэ гэж Сүүлэнхүү лавлан асууж анчны өөдөөс харлаа.

	— Амьдралдаа гутаж гуньхарсан ганц нэг ооно байдаг юм. Тийм ооно өдөржин нуугдаж шөнийн цагаар идэшлэнэ. Тийм ооныг сайн ажиглавал эвэр нь хугарсан юм уу, шархтаж зэрэмдэг болсон байх учир бусад оонотой хүч үзэлцэж, байгалийн жам ёсыг даган шаргачинтай сүрэглэх хүч мөхөстсөнөөс тийнхүү нуугдмал амьдралд насыг элээдэг юм.

	— Тийм ооно бидэнтэй тааралдвал адгуус амьтны эмч манай доктор Ай Ёо эмчилж эдгэрүүлээд уйтгартай амьдралаас нь гаргаж чадна гэж Сүүлэнхүү өгүүлэв.

	Номын баатрууд анчны сонин яриаг сонссоор явтал нар хэдийн хүүшилж, орой болж, майхандаа ч ойртсон байлаа.

	 


 ХАВХАНД ОРСОН АРГАЛИЙГ САЛГАСАН НЬ

	 

	Номын баатрууд Цагаан богд уулыг чиглэн аялсаар түүний нэг салбар Атас уулын хормойд хүрэв. Үерийн усанд туугдан ирж хуралдсан чулуу, шороо, элс бүхий хуурай хөндийн аманд бууж майхнаа барив.

	Стёпа ах дээшээ харан уулсын оройг ажиглаж байснаа:

	— Уулсын оргилууд нь бөмбөгөр юм гээч гэхэд цөм тийшээ ширтлээ.

	— Энэ хавьд усгүй юм уу даа гэж Үлмэдэхийг асуухад,

	— Одоохон ус олно гээд Сүүлэнхүү майхныхаа хажуугийн жалга руу гүйн орж хулангийн малтаж гаргасан булаг олжээ.

	Номын баатрууд цай ууж, бага зэрэг амраад салхи намдмагц Атас уулын орой дээр гарахаар гүн нарийхан хавцал өгсөв. Тэд хоорондоо ярилцсаар газрын ойр холыг мэдэлгүй явж байтал чулуу нурах сонстлоо. Чимээ гарсан зүг харвал хавцлын хажуугийн элгэн хадан дээр том данхар эвэртэй аргаль толгойгоо бардмаар өргөн зогсох ажээ.

	— Ямар том сүрлэг аргаль вэ? гэж доктор Ай Ёо баярлан хэлэхэд Үлмэдэх:

	— Аргаль биш, буга байна шүү гэв.

	— Аргаль ч гарцаагүй мөн. Харин энэ аргаль харуул бололтой. Сүрэг нь унтаж байгаа юм уу, эсвэл тайван идэшлэж байгаа байх гэж Сүүлэнхүүг өгүүлтэл чулуу дахиад нурав. Нөгөө аргаль сэжиг авч сүрэгтээ дохио өгсөн хэрэг байжээ. Өөрөө ч тэрхэн зуур далд орлоо.

	Номын баатрууд чулуу нурах чимээ чагнан удтал гайхан зогсов. Тэгтэл хад асга дээрээс асгарах шиг болж, бөөн юм хажуугаар хар хурдаараа өнхрөн орж ирэхэд алмайран зогсож байсан Карлсон, Чиполлино, Буратино гурав дайруулчих шахлаа. Тэр юм газрын уруу эрчлэн өнхөрсөөр арилав.

	— Энэ чинь юу вэ? гэж Үлмэдэхийг асуухад.

	— Хөгширч доройтсон аргаль хаднаас халтираад биеэ татаж авч чадалгүй өнхрөөд явчих шиг боллоо гэж доктор Ай Ёо хэлэхэд Сүүлэнхүү,

	— Таны таамаг ч зөв байж магадгүй гэв. Ямх охин:

	— Чоно байвал яана гэхэд Карлсоноос эхлээд Үлмэдэх, Чиполлино, Буратино хүртэл таг дуугүй болж жихүүцээд явчхав.

	— Юу ч байсан очиж үзье. Ядарсан амьтанд туслахаас ариун үйлс хаа байх вэ гэж Стёпа ах зоримог хэлээд газрын уруу шалмаг алхаллаа.

	— Чононд туслах гэж үү. Бидэн рүү дайрч магадгүй шүү дээ гэж Ямх охин Стёпа ахын гараас зүүгдэн сануулахад:

	 — Чоно байвал анчинд тушаана л даа.

	— Нээрэн аргалийн сүрэг рүү дайрсан чоно том тэхэд мөргүүлээд газрын уруу өнхөрч яваа байх гэж Сүүлэнхүү санаанд орсноо ярилаа. Түүний үгийг Буратино дэмжиж:

	— Тийм л болж таарлаа. Карлсон:

	— Тэгэхээс зайлахгүй. Үлмэдэх:

	— Би чононоос айхгүй. Баатарлагаар үзэлцэнэ. Чиполлино:

	— Ийм олуулаа байж юунаас айх вэ! Доктор Ай Ёо баахан эргэлзэнгүй,

	— Чоно юм уу, аргаль ч юм уу. Очиж байж болъё гэв.

	Тэднийг уулын уруу асга нураасаар бэлд ирэхэд хөлөө хавханд хавчуулсан аргаль чулуунд тээглэн өрөвдөлтэй хэвтэж байлаа.

	— Хөөрхий энэ аргаль хавхаа хуга мөргөх гээд эврээ дэгээдүүлэн хамхуул шиг өнхөрч явж дээ гэж доктор Ай Ёо аргалийн хавханд орсон хөлийг барьж үзэв. Тэр хооронд Стёпа ах хавхны амыг ангайлган аргалийн хөлийг гаргаж зовлонгоос нь ангижрууллаа. Аргаль хөлөө тэнийлгэн хэсэг зуур хэвтлээ. Доктор Ай Ёо аргалийн үс нь халцарсан газар үс ноос түргэн ургадаг эм түрхэж өгөв.

	— Ямар муухай сэтгэлтэн дархан цаазтай ийм амьтанд хавх тавьж зовоодог байна даа гэж доктор Ай Ёог хэлэхэд,

	— Хулгайн анчнаас өөр хэн байх вэ! гэж Сүүлэнхүү өчив. Аргаль хөлөө хөдөлгөн, толгойгоо өндийлгөн хавцлын зүг харснаа ухасхийн босож, асга хайрга дундуур чавхдан одлоо.

	 


ХАВТГАЙ ГЭДЭГ ЗЭРЛЭГ ТЭМЭЭ ҮЗСЭН НЬ

	 

	Номын баатрууд Сэгс цагаан богд, Идрэнгийн нуруунаас урагшаа аялж, өргөн уудам хоолойд орж ирлээ. Тэд намхан аараг толгод дундуур гараад бяцхан тойрмын захад цөөн тэмээ байхыг үзэв.

	Үдийн халуунд тэдгээр тэмээ налайтал хэвтэцгээж байх ажээ. Сүргээсээ арай зайдуу буур нь манаанд зогсож эргэн тойрныг харуулдана.

	— Хараач, тэмээн сүрэг. Айл ойрхон байгаа даа гэж Стёпа ах дурандангуутаа өгүүллээ. Сүүлэнхүү Стёпа ахаас дуранг нь авч хараад, тэдгээр тэмээ гэрийн тэмээнээс төрх байдал нь арай өөр, хошуу нь шөмбөгөр, үс тачир, бөх жижиг, хөл нь зэгзгэр болохыг ажиглав. Сүүлэнхүү:

	— Тэд чинь жирийн тэмээ биш, хавтгай байна. Үлмэдэх:

	— Хавтгай гэж юу вэ? Сүүлэнхүү:

	— Зэрлэг тэмээ байхгүй юу? Ямх охин:

	— Ямар сонин юм бэ? Карлсон:

	— Унаж үздэг хэрэг ээ! Доктор Ай Ёо:

	— Бидэнд арай л гүйцэгдэхгүй байх аа. Карлсон:

	— Нисээд гүйцнэ дээ.

	Номын баатруудын хөлөглөсөн тэмээн цуваа ойртоход хавтгайнууд хүзүүгээ сунган толгойгоо өндийлгөн нүд ирмэхийн зуур босов. Тэр хооронд буур нь дороо дэвсэж, сүрэгтээ зугтах дохио өгмөгц хавтгайнууд таваргаж гарлаа. Буур нь түрүүлэн таваргана. Сайн харж амжаагүй байтал манхны цаана далд оржээ. Дээвэр дээр суудаг Карлсон дайвалзан нисэж хавтгайнуудын хойноос хөөсөн боловч гүйцсэнгүй тул урамгүй буцаж ирлээ.

	Хавтгайн хэвтэж байсан газар элсэн дээр хэсэг хэсэн ээзгий шиг шар юм тунарч хатсан байхыг сонирхон харлаа.

	— Энэ чинь ямар хачин юм бэ гэж Ямх охиныг долоовор хуруугаараа заахад Сүүлэнхүү тэрхүү тунарч шавар адил хагаран хатаж байгаа юмнаас авч наалдсан элсийг нь арилгаад амтархан идэж эхлэв. Доктор Ай Ёо, Стёпа ах, Буратино, Чиполлино, Карлсон, Үлмэдэх, Ямх охин цөм Сүүлэнхүүг дуурайн хавтгайн ингэний сүүний хатаамлыг амсаж үзээд:

	— Яасан амттай юм бэ гэцгээв. Карлсон ингэний сүүний хатаамлыг ховдоглон үмхэлж, газраас элстэй нь түүж, халаас руугаа хийхийг Ямх охин ажиглаад.

	— Элсийг нь арилгаач гэж сануулав.

	— Энэ тойрмын захад амран хэвтэж байсан хавтгайн ингэнүүдийн дэлэн чинэрэн элсэн дээр сүү гоожуулсан нь өдрийн халуун наранд ингэж хатжээ. Тэгээд аажмаар ээзгий болж хувирдаг гэж Сүүлэнхүү ярилаа.

	— Ээзгий гэж юу вэ? гэж Үлмэдэх сониуч зангаараа асуухад Сүүлэнхүү:

	— Сүүг гашилгаж буцалгаад ээдэм болгоно. Ээдмийг хатааж ээзгий болгоно гэв.

	— Ботго нь хөхөөд байхад л барагдахгүй, дэлэн нь чинэрээд хэвтсэн газар болгондоо сүү нь тунаран гоожоод байдаг шимтэй амьтан юмаа гэж Стёпа ах говийн тэртээ алс хаяанд бэлчээрлэн яваа шаргал зүсний хавтгайнуудыг дурангаар харж өгүүллээ.

	— Амт чанар сайтай, аргагүй л нэг их говийн хүчит ургамал бүрийг түүж иддэг амьтны сүү юм даа. Хуруун чинээг амсаад орхиход л хамаг бие тавирч тэнхээ орох шиг болох юм гэж Ай Ёо эмч хэлэв.

	 


ИРВЭСТЭЙ УЧИРСАН НЬ

	 

	Баян бүрдийн ойролцоох хадтай толгодын дунд амьтдын муухай чарлалдах сонстов.

	Номын баатрууд гүйсээр тэр дуу гарсан газар очвол нэг хуланг ирвэс дараад цусыг нь ухаангүй сорж байлаа. Тэднийг дэргэдээ очихыг ирвэс ер анзаарахгүй байлаа.

	— Амьтны халуун цус сорж байхдаа ирвэс цахиур бууны дууг ч мэдэхгүй болтлоо согтсон байдаг гэж анчны ярьдаг үнэн юм гэж Сүүлэнхүү хэллээ. Номын баатрууд заг, сухай, яргай модоор зэвсэглэжээ. Стёпа ах ирвэс рүү дөхөв.

	— Сүүлнээс нь барь. Сүүлэндээ их эмзэг гэдэг юм гэж Сүүлэнхүү санууллаа. Стёпа ах ирвэсийн сүүлнээс угз татаж тэр аймшигт араатныг хулангаас салгав. Ирвэс цочсондоо эргэж дайрах гэсэн боловч сүүлээ тас атгуулсан учир яаж ч чадсангүй, урагшаа гэнэт ухасхийн хүчлэн зүтгэж, Стёпа ахын гараас сүүлээ алдуулан хол хол дүүлэн одов.

	— Бид хулангийн амийг аварч чадсангүй. Бие нь хөрчихсөн байна гэж доктор Ай Ёо хулангийн биеийг барилж үзээд санаа алдлаа.

	— Ирвэс хуланг далны мөгөөрсний тус газраар хоёр жижиг нүх гаргаж цусыг нь сорсон байна гэж Стёпа ах хэдийн амьгүй болоод тэрийн хэвтэж байгаа хулан руу заалаа.

	Зугтсан ирвэсийн хойноос хөөж ниссэн Карлсон буцаж ирээд,

	— Нөгөө ирвэс харайж яваад тарваганы нүхэнд тавьсан хавханд орчихлоо гэв.

	— Тэгээд яав гэж Үлмэдэхийг асуухад,

	— Хавхаа чирээд аль бартаатай замаар хэдэн уул дамжаад талийлаа гэхэд Сүүлэнхүү:

	— Тэгнэ ээ тэгнэ. Айхавтар амьтан гэдэг нь ил байна. Мийн овгийн хамгийн том махчин шүү дээ. Хурц махир хумсныхаа ачаар хаданд халтирдаггүй. Тарваганаас эхлээд сарлагийн бүдүүн шарыг хүртэл гэтэж шалмаг үсрэн барьж иднэ. Харин үхсэн амьтны хүүр хөндөж иддэггүй. Тэр ч байтугай агнасан амьтныхаа махыг хөрж дуусмагц шууд хаяж зайлдаг гэдэг гэж анчдаас дуулснаа ярив.

	— Ирвэс бидэн рүү үсэрвэл яана гэж Ямх охиныг чичрэн өгүүлэхэд, Сүүлэнхүү:

	— Бид олуулаа юм чинь айх явдалгүй. Тэгээд ч ирвэс хүнээс дайждаг юм шүү гэв.

	Ирвэс шаргал туяатай дэвсгэр дээр зоосорсон задгай хар толботой судал бүхий гоёмсог арьстай амьтан ажээ. Тэр өдрөөс цааш явах замдаа хавирган цоохор, саран цоохор янз бүрийн өнгө зүстэй ирвэс үзжээ.

	 


МАЗААЛАЙГ ҮЗСЭН НЬ

	 

	Цагаан богдын салбар уулс хавиар цөлөрхөг жижиг толгодоор хүрээлэгдсэн элстэй өргөн хөндийд номын баатруудын хөлөглөсөн тэмээн цуваа явж байв. Сүүлэнхүү газар нутгийг сонирхон ажиглаж байтал тэдний өөдөөс нэг бүртэлзсэн хар юм алгуур ойртож байгаа харагдав.

	— Стёпа ах аа, дурангаа өгөөч. Тэнд нэг юм хөдлөөд байх шиг байна. Түүнийг харъя гэж Сүүлэнхүү Стёпа ахаас дуранг нь авлаа.

	Дурангийн хараанд толгодын дундуур ямар нэг юм шиншилж үнэртэн гүйж яваа баавгай тодорлоо. Салхины уруу байсан тул номын баатруудын хөлөглөсөн тэмээн цувааг тэр баавгай харсангүй.

	— Мазаалай! Мазаалай, гэж хэлээд Сүүлэнхүү тэмээгээ зогсоов.

	— Мазаалай гэж юу вэ? гэж Үлмэдэх гайхан асуулаа.

	— Говийн баавгайг хэлдэг юм.

	— Юу, баавгай гэнэ ээ? Би айж байна гэж Ямх охин хэлэв.

	— Битгий ай. Говийн баавгай ямар ч аюулгүй. Нутгийн хүн, малд довтолж аюул учруулсан тухай баримт байхгүй. Говийн баавгай буюу мазаалайг уур омог багатай тайван амьтан гэдэг.

	Говийн баавгайг чоно амархан иддэг гэж нэг анчин өгүүлж билээ. Чоно баавгайг барих гэж хүч зардаггүй гэнэ. Ердөө л тал талд нь үсэрч гараад өмнүүр нь хэрж харайгаад байдаг гэнэ. Чонын энэ аальгүй занд баавгай тайван байдлаа алдаж тавгүйтэн уур нь хүрч, бүр хэтрээд зүрх нь дэлбэрч үхдэг гэнэ гэж Сүүлэнхүүг ярихад Ямх охин сая тайвширлаа.

	Тэгтэл Карлсон унаж явсан тэмээнийхээ бурантгийг эв хавгүй угзарч орхисонд хамартаа хориг тэмээ орилов. Тэгэхэд жалгын цаад эрэгт оцойн сууж ажиглаж байсан баавгай үсрэн босож цааш эргэн дов сондуул дундуур харайлган толгодын дунд үзэгдэхгүй болов.

	Номын баатрууд баавгайн барааг харахаар хойноос нь тэмээгээрээ жонжууллаа. Баавгай зээргэнэ, бажууна, хармагийн жимс мэтийг идсэн ул мөр тэдэнтэй тааралдлаа.

	— Хараач! Ургамал иддэг амьтан байх нь ээ гэж Стёпа ах хэлэв.

	— Үхэр оготныг ч бас иддэг юм байна. Оготнын нүх ухсаныг хар л даа гэж Буратино, баавгайн ухаж малтсан нүхнүүдийг заалаа.

	— Говийн баавгай ч ойн бор баавгайнаас жижиг юм гэж Чиполлино, баавгай унаж явснаа дурсан санаж өгүүлэв.

	— Хөөрхий амьтан идэш эрж явж дээ. Бид л үргээчих шиг боллоо гэж доктор Ай Ёо цагаан сахлаа имрэн толгодын зүг харав.

	Номын баатрууд тэр өдөр говийн баавгай мазаалайтай тааралдсандаа баяр хөөр болон баян бүрдийн дэргэд майхнаа элбэн барьж, гурван чулуугаар тулга тулан гал асааж, унд хоолоо хийж, идэж ууцгаан үлгэр домог сонсож тавтай амрав.

	 


БӨХӨН ГӨРӨӨСНИЙ ЯНЗАГА ОЛСОН НЬ

	 

	Орог, Бөөн цагаан хэмээх говийн нууруудын хооронд орших цөл нутгаар номын баатрууд аялж явлаа. Тэр хавьд зам харгуй байхгүй тул зүг чигээ луужин, уул нуруу, дов толгодоор баримжаалах ажээ. Сүүлэнхүү говийнхоо зургийг харж ямагт түрүүлэн явна. Түүний өмнөхөн хэсэг бутны дотор нэг амьтан жирсхийн өнгөрчээ.

	Сүүлэнхүү түүнийг «Хар сүүлт» байна гэж бодчихоод хэнэггүй явсаар байв. Номын баатрууд хар сүүлттэй бишгүй тааралдсан болохоор нэг их сонирхохгүй байлаа. Тэднийг бутны цаана гарахад хар сүүлттэй огт адилгүй хэдэн гөрөөс зугтаж байлаа. Хар сүүлт бол дайснаас зугтахдаа хол хол харайдаг, тэгэхдээ бие нь газраар наалдах мэт болж, дөрвөн хөл нь нэг шугамаар зэрэгцэж ирдгийг Сүүлэнхүү ажигласан ажээ.

	— Биднээс зугтаж байгаа эдгээр гөрөөс хар сүүлтээс өөр нэг л хачин гүйгээд байх чинь гэж Стёпа ах толгойгоо унжуулан сайварлаж үе үе дээш цовхрон яваа гөрөөснүүдийн хойноос удтал дурандав.

	— Толгойгоо доош бөхийлгөн ямар нэг юм шиншлэн үнэртэх мэт гүйх амьтан юм гэж доктор Ай Ёо тэдгээр гөрөөсний хойноос саравчилна.

	— Энэ лав хар сүүлт биш гэж Чиполлино хэлэв.

	— Тэгээд ямар амьтан бэ? гэж Үлмэдэх лавлав.

	— Бөхөн, бөхөн. Бөхөн гэдэг гөрөөс гарцаагүй мөн гэж Сүүлэнхүү сэтгэл хөдөлсөндөө чанга хашхирч орхилоо.

	Нөгөө хэдэн бөхөн гөрөөсний бараа тасрахад номын баатрууд унаж явсан тэмээнийхээ бурантгийг хэсэг бутны тэндэх Баян бүрдийн зүг эргүүлэв. Тэднийг Баян бүрдийн дэргэд буудаллахаар ирэхэд хэсэг бутнаас нэгэн бөхөн гэнэт гарч цаашаа жирэлзэн гүйж одох нь харагдлаа. Энэ бөхөн нөхдөөсөө хоцорч ганцаараа яах гэж үлдэв ээ гэж Сүүлэнхүү бодов.

	— Эх бөхөн юм шиг байна. Битгий хөөж айлга гэж доктор Ай Ёо бусдадаа сануулав. Өвгөн эмчийн үгийг Стёпа ах дэмжиж,

	— Нээрэн тийм шүү гэлээ.

	Номын баатрууд Баян бүрдийн дэргэд майхнаа барилаа. Сүүлэнхүү эмийн ургамал цуглуулахад нь доктор Ай Ёо-д туслахаар хамт явав. Стёпа ах оройн хоол хийхээр ажилдаа оров. Карлсон булгаас ус зөөхөөр хувин барьсаар майхнаас гарлаа. Харин Буратино, Чиполлино, Үлмэдэх гурав Ямх охиныг хөтлөн бут сөөгийн дундуур инээлдсээр гүйлдэн одов. Тэд гүйж явахдаа хэсэг бутны дотор хяран хэвтэж байгаа бөхөнгийн янзагыг гишгэчих шахлаа.

	Энэ юу вэ? гэж Ямх охин хамаг байдгаараа биеэ хураан хэвтэж байгаа янзагыг хуруугаараа заав.

	— Янзага байна гэж Буратино хэлэв.

	— Саяын бөхөнгийнх байх. Эх бөхөн байна. Битгий үргээ гэж доктор Ай Ёо бидэнд захисан шүү дээ гэж Ямх охин нөхдөдөө анхаарууллаа.

	— Эвий, эвий хөөрхий амьтан гэж Чиполлино түүний шувууны өд шиг зөөлөн үсийг иллээ.

	— Янзагыг цөмөөрөө өргөөд майхандаа аваачъя гэж Үлмэдэх санал гаргав.

	— Яах юм бэ, эх нь биднээс айгаад майханд ойртохгүй шүү дээ. Тэгэхээр янзага эхийгээ хөхөж чадахгүй харангадна гэж Ямх охин өгүүллээ.

	Тэгтэл эмийн ургамал түүж явсан Сүүлэнхүү доктор Ай Ёо хоёр ч тэдний хажууд ирлээ. Доктор Ай Ёо уутнаас өвс авч янзаганы аманд барихад тэр нялх амьтан амтархан зулгааж гарлаа.

	— Ингээд өвс идэж сурлаа шүү дээ гэж доктор Ай Ёо янзаганы үсийг илбэн таалаад,

	— За явцгаая, хүүхээд! Эх бөхөн нь ирж, янзагаа хөхүүлэг гэлээ.

	Эх бөхөн намрын сэрүүн ортол янзагаа хөхүүлдэг ажээ. Янзага нь тун удалгүй өвс идэж сураад эхтэйгээ хамт бэлчин явдаг гэнэ. Эх бөхөн янзагаа гарснаас хойш эхний нэг сарын дотор бусад гөрөөсийг ойртуулдаггүй гэнэ. Янзага, эхээсээ гарсныхаа маргааш хэдий бие султай байвч гүйж эхэлдэг ажээ. Долоо хоногийн дараа янзага моринд ч, чононд ч гүйцэгдэхгүй хурдалж чаддаг нь гайхалтай.

	 


ЁЛ ХАРУУЛД ГАРСАН НЬ, ХОЙЛГИЙН ӨНДӨГ

	 

	Говийн нар газар доороос гарч байгаа юм шиг хөөрсөөр Ажийн нуруунд туяагаа,тусгалаа. Тэр уулсын энгэрт бараантан харагдах сүрлэг хадан дээр хоносон өвгөн ёл шувуу өглөөний наранд агаар дөнгөж бүлээсмэгц хүчит жигүүрээ алгуур дэлгэн дээш хөөрлөө. Уул өөд мацаж явсан номын баатрууд ёл шувууг элэн халин нисэхийг үзээд,

	— Тэр, тэр гэж заан, ямар аварга том шувуу вэ? гэцгээв.

	— Ёл шувуу ингээд л орчлонгийн харуулд гарлаа даа гэж доктор Ай Ёо хэзээний сурсан заншлаараа буурал сахлаа илбэн өгүүлэв.

	— Доошоо хараад л эргэлдээд байх юм. Юу эрээд байгаа юм бол оо? гэж Үлмэдэхийг асуухад,

	— Олоод идчих юм юу байгаа бол гэж харж байгаа байлгүй гэж Карлсон мэдэмхийрлээ.

	— За тэр, тэр шумбалаа. Сум шиг шунгинаад газраас нэг юм шүүрээд нислээ гэж Чиполлиног хэлэхэд Сүүлэнхүү:

	— Цагаан юм байна. Яс байх. Ёл шувуу амьтны сэг, ясаар хооллодог гэдэг үнэн байна гэлээ.

	— Ямар холоос хардаг юм бэ гэж Ямх охиныг гайхахад,

	— Хурц нүдтэй амьтан. Аягатай цайнд унасан хялгасыг хардаг гэдэг домог бий гэж Сүүлэнхүү хэлэв.

	Ёл шувуу газраас олз олсондоо ханасан бололтой элин халин ниссээр үзэгдэхгүй боллоо.

	Номын баатрууд уулын өөд дахиад л мацаж гарлаа. Тэр үес хажуугийн уул өөд хөхөвтөр бор өнгөтэй хэсэг шувуу мацан авирч явахыг эхлээд Стёпа ах харав.

	— Нөхөд өө! Чимээгүй! гэж Стёпа ах гараараа занган дохилоо. Номын баатрууд дороо хөдлөхгүй, чив чимээгүй зогсож эргэн тойрныг ажиглацгаав. Тэгтэл хахирган нарийн дуугаар исгэрэх сонстов.

	— Хойлог, хойлог шувуу гэж Сүүлэнхүү нөхдөдөө шивгэнэв. Карлсон тэссэнгүй хөлөө хөдөлгөн чулуу өнхрүүлж нам гүмийг эвдэж орхилоо. Нөгөө сүрэг хойлог сэжиг авч эргээд газрын уруу гүйснээ дүрхийн нисэв.

	— Хойлгийн далавч төдийлөн том биш юм гэж Буратиног өгүүлэхэд,

	— Хойлог нисэх гэж газрын уруу заавал эргэдэг юм байна. Тэгж эргэхгүйгээр нисэж чаддаггүй бололтой гэж доктор Ай Ёо амьтны төрх байдлыг нарийн ажиглаж чаддаг авьяастайгаа харууллаа.

	— Ёстой тийм. Газрын уруу эргэхгүй бол хойлог нисэж чаддаггүй, зөвхөн авираад л байдаг гэж номоос уншсан юм байна гэж Сүүлэнхүү доктор Ай Ёогийн үгийг батлав.

	Номын баатрууд ёл шувууны сууж хоносон хадтай уул руу мацахаа болиод хойлгийн авирч байсан уул руу авирч эхэллээ. Нөхдөөсөө түрүүлж явсан Буратино, Чиполлино, Үлмэдэх гурав элгэн улаан хадны хонгил руу ороод,

	— Шувууны үүр оллоо гэж нөхдийгөө дуудав.

	— За тэр ч яах вэ? Хойлгийн үүр дээ гэж доктор Ай Ёо амандаа үглээд,

	— Өндөг байвал гар хүрч болохгүй шүү. Эх нь голоод дарахаа байчихна гэж хашхирлаа.

	Стёпа ах, доктор Ай Ёо, Ямх охин, Карлсон, Сүүлэнхүү нарыг нөгөө хадны хонгилд хүрч очиход өд сөд, өвсөөр зөөлөвч хийсэн үүрэнд таван том өндөг байлаа. Тэр уулын байц хадны завсар, хонгилоор хойлгийн үүр зөндөө байв. Нэг үүрэнд өндгөө дараад хэвтэж байгаа эх хойлогтой тааралдлаа. Өөр нэг үүрэнд ганц өндөг үлджээ.

	— Хойлгийн өндөгний нэг нь ангаахай болохгүйгээр үүрэндээ үлддэг. Түүнийг хүмүүс авч шарх сорвио эдгээдэг. Ардын эмнэлэгт хойлгийн мах, өндгийг их хэрэглэдэг. Эрт урьд цагт хааны торгон цэрэгт хойлгийн мах идсэн хүмүүсийг бүртгэн авч эхний ээлжид явуулдаг байжээ. Хойлгийн борцтой шөл хийж шархтсан цэрэгт өгч байсан гэдэг. Намайг эмнэг дааганаас ойчиж, хөл бэртэхэд манай Анжаа эмээ хойлгийн борцоор хийсэн шөл өгч би түргэн эдгэрсэн юм даг гэж Сүүлэнхүүг ярихад нөхөд нь их л анхааралтай чагнав.

	— Эмийн амьтан юм. Энэ ганц өндөг тэртээ тэргүй шувуу болохгүйгээс хойш би авъя. Адгуусан амьтныг эмчлэхэд хэрэг болно гээд доктор Ай Ёо өндгийг хүүдий уруугаа бушуухан хийж орхив.

	 

	ГОВИЙН ҮЕР

	 

	Алтайн өмнөх говьд майхнаа барьж амжаагүй байтал тэнгэр нижигнэн, цахилгаан цахилж, юу юугүй бороо дусалж эхэллээ.

	Тэднийг майхандаа дөнгөж ороход цахилгаан гялалзан бороо улам ширүүсэж, мөндөр майхны дээврийг цохилон, улмаар тулганы галд унаж шажигнаж байлаа. Хүйтэн салхи үлээж, майхны ёроолоор ус урсаж ирэв.

	— Хүүе, бид хөвөх нь гэж Ямх охин дуу алдав.

	— Битгий сандар, тайван бай! гэж Стёпа ах түүнийг тайвшрууллаа. Майхны үүдээр гадагш гарахад газрын хөрс мөндрийн мөсөрхөг ширхгээр хучигдаж, цас мэт цав цагаан харагдаж байв.

	— Хэдхэн минутын өмнө халуун нар шарж, аагим халуунд голио нөмрөг донгодож байсан биш билүү. Ингэж гэнэтхэн өвөл болно гэж хэн мэдэх вэ гэж доктор Ай Ёо инээмсэглэн өгүүллээ.

	— Байз, байз. Юун шуугиан бэ? гэж Стёпа ах чимээ чагнав.

	— Их усны шуугиан байна. Үер бууж байх шиг байна гэж Сүүлэнхүү өгүүллээ.

	Тэд майхнаас гүйн гарцгааж, хажуугийн эрэг дээр очвол үерийн ус замдаа тохиолдсон том жижиг чулууг хаман хөөсрөн сахарч түргэн урсаж байв. Харсаар байтал жалгын эрэг зарим газраараа урсгалд идэгдэн нурж, шавар нь шал палхийтэл усанд унаж байлаа.

	— Хавцалд байсан хайлаас модод хаачаа вэ гэж Чиполлиног өгүүлэхэд,

	— Уулын үер цөмийг нь булга татан аваачжээ гэж доктор Ай Ёо харамсан шогшров.

	Ус нэмэгдэж эргээс хальж гарвал номын баатрууд ойрын уул руу зугтаж амь гарахаас аргагүй байв. Аз болоход үерийн усны хүч дорхноо саарчээ.

	— Говь-Алтайн уулст заримдаа туйлын аймшигтай үер болдог. Үерийн ус гэнэт орж ирээд гэр орон, мал сүргийг ч урсган авч оддог гэж манай Анжаа эмээ ярьдаг юм гэж Сүүлэнхүү дурсан өгүүллээ.

	 


ЭХИЙН ГОЛЫН ХҮҮХДҮҮД ЖИМСЭЭР ДАЙЛСАН НЬ

	ДАХИАД ИРЭЭРЭЙ БАЯРТАЙ

	 

	Говьд үер буусны маргааш нь номын баатруудын хөлөглөсөн тэмээн цуваа Цагаан булгаас гарч хойд зүгийг чиглэн Эхийн гол гэдэг баян бүрдийг зорив. Тэмээнүүдийг хурдлан тэшүүлэхэд доктор Ай Ёо Стёпа ах хоёроос бусад нь хөнгөхөн, жижигхэн биетэй болохоороо тохом дээрээ сэгсрэгдэн, бөмбөг шиг дээр дээр үсэрч явлаа.

	Үдийн хэрд өндөр өндөр хайлаас, тоорой модод зэрэглээн дунд сүглийлцэн харагдав. Эхийн голд энд тэндээс арван хоёр булаг ундарч зүг бүр тийшээ урсжээ. Номын баатруудыг Эхийн голын баян бүрдэд ирэхэд гайхмаар сайхан газар болох нь нүдний өмнө ил байлаа.

	Тэдний өмнөөс тэмээ унасан бяцхан пионер жонжуулсаар ирээд гараа өргөн ёсолж.

	— Номын баатрууд минь, Эхийн голын баян бүрдэд тавтай амарна уу? гэв. Хариуд нь өвгөн доктор Ай Ёо:

	— Баярлалаа, баярлалаа! гэж хоёр дахин хэллээ. Тэд нөгөө пионер жаалыг дагаж явсаар удалгүй Баян бүрдийн ногоон тосгонд буулаа. Номын баатруудыг бүрээ үлээж, бөмбөр нижгэнүүлэн угтав. Тэрхүү ёслолын дараа Эхийн голын жимсний цэцэрлэгийн хүүхдүүд аварга том тоорой модны сүүдэрт зүйл зүйлийн амттан өрсөн ширээнд номын баатруудыг урив. Алим, лийр, усан үзэм, жүрж, нимбэг, тарвас, гүзээлзгэнэ, үхрийн нүд... хүүхдүүд арчилж ургуулсан амттан бүхнээ тавьжээ. Хэн ч гар хүрээгүй байхад Карлсоны баруун гар тэсгэлгүй амттан руу сунав. Ямх охин түүний гарыг барьж авчээ. Хүүхдүүд хармагийн шүүсээр номын баатруудыг эхлээд дайлав. Тэр шүүс сэрүүцүүлэх чанартай ажээ. Халууцаж, хөлс нь дусалж байсан Карлсон Сүүлэнхүү хоёр хармагийн шүүс ууснаас хойш сэрүүцэж биес нь тэнийжээ.

	Номын баатар бүр өөр өөрийн дуртай жимсийг амтархан идэв. Энэ халуун говьд ургасан сибирийн алим Стёпа ахад ихэд таалагджээ. Доктор Ай Ёо зүссэн тарвас хоёр гардан барьж шүүсийг соров. Ямх охин усан үзэмд дуртай болохоор нэг нэгээр таслан авч амандаа хийж байв. Чиполлино Буратино хоёр лийр, жүрж, нимбэгийн хальсыг сурмагаар авч бие биедээ өгч байв. Сүүлэнхүү гүзээлзгэнэ, үхрийн нүднээс амандаа хийнэ. Харин Карлсон, үйлчлэгч охиноос нэг том таваг гуйж хажуудаа тавиад жимс бүрээс атга атгаар авч тавагтаа хийж овоолоход Ай Ёо түүний төлөөнөөс сэтгэл зовж, байж ядан суулаа. Үлмэдэх зориг гаргаж Карлсонд:

	— Ховдог минь, одоо болно. Уншигчдаасаа ичихгүй байна уу гэв. Үйлчлэгчдийн ахлагч бололтой эрээн хормогч бүсэлсэн хөөрхөн охин инээмсэглэн,

	— Карлсон гуай ид, ид! Ханатлаа ид гэлээ. Тэгэхэд Карлсон бусад уруугаа харж,

	— Эзэд нь зөвшөөрч байна шүү дээ гэж хошуугаа цорвойлголоо.

	Номын баатруудад зориулсан дайллага дуусахад хүүхдүүд Эхийн голын баян бүрдийн амьтдын хүрээлэн үзэхийг урив. Эхийн голын булгууд руу говь нутгийн янз бүрийн амьтад усанд нь болоод хүрч ирэхэд хүүхдүүд тэдгээр адгуусыг нутагшуулж, заримыг нь гаршуулсан ажээ.

	Эхийн гол руу тал талаасаа хүрч ирсэн адгуусан амьтдын шинэхэн мөр ч байна. Хулангийн том тод мөр энд нь байхад, хар сүүлтийн салаа турууны мөр, хавтгайн дугариг шахам мөр дэргэд нь үзэгдэнэ. Урьд эдгээр амьтан шөнийн чимээ чагнан ийш тийш харуулдан түгшүүрлэн байж, баян бүрдийн цэнгэг сайхан уснаас нь ундалдаг байсан бол одоо тэгэхээ больжээ.

	Номын баатрууд баян бүрдийн дундуур түүний үзэсгэлэнтэй сайхныг гайхан явцгааж байлаа. Доктор Ай Ёо унаж ирсэн тэмээнүүдээ зааж,

	— Бидний унаа ч уусан ус, идсэн өвс ногоондоо таргалжээ гэж инээмсэглэв. Номын баатруудыг зэгс, сухайн өтгөн ширэнгийн хажуугаар гарч явтал хоёр гурван зэрлэг гахай сүүлээ өргөн гарч ирэхэд Чиполлино, Буратино, Үлмэдэх гурав огло үсрэн хажуу тийшээ болов. Ямх охин Стёпа ахын цаагуур орлоо. Карлсон нисэхээр эргэлдэн гэдэс дээрх товчлуураа дарав.

	— Та нар битгий айцгаа. Хоол идэхээр ирж байгаа юм байна гэж Сүүлэнхүү төмпөнтэй хивэг гахайнуудад тавьж өгч байгаа цагаан хормогчтой охиныг зааж, нөхдийгөө тайвшрууллаа.

	Хэсэг хайлаасны сүүдэрт хэдэн хулан зогсож унага нь эхийнхээ сүүг хөхөж байв.

	— Хулангууд хүнээс айхгүй юмаа гэж Үлмэдэхийг асуухад,

	— Амьтны хүрээлэнд байгаа юм чинь юунаас айх вэ. Адуутай л адил хүмүүст дасчихаад өвөл болохоор бидний гараас өвс тэжээл иддэг юм гэж амьтны хүрээлэнгийн эрхлэгч жаал тайлбарлав.

	Булгийн ус ууж байсан гурван бөхөнгийн нэг нь хүзүү сунгасаар тэдэн рүү зүглэхэд Ямх охин,

	— Яадаг билээ, биднийг мөргөх вий гэж чичрэхэд,

	— Номхон амьтан. Манай хүүхдүүд идэх юм өгч сургачихсан юм гэж нөгөөх жаалыг хэлэхэд номын баатрууд тэр амьтанд идэх юм өгөх гэж дэмий л өврөө ухацгаав. Карлсон л идэх юм нөөцөлж байдгаараа халааснаасаа жүрж, нимбэг гаргаж сарвайхад мөнөөх бөхөн угз татан амтархан зажилж гарлаа. Ямх охин бөхөнгийн нуруун дээр нь мордоод үсийг нь илэхэд тэр амьтан ер үргэж бусгахгүй байв. Өөр нэг булгийн захаар хэсэг янгир бэлчиж явав. Тэр сүргийн дотор ямаа шиг сэлмэн эвэртэй том саарал ухна номын баатруудыг харж зогсоно.

	— Янгир, гэрийн ямаа хоёрын дундаас энэ ухныг гаргаж авсан юм гэж амьтны хүрээлэнгийн эрхлэгч жаал сонирхуулав. Тэр ухна номын баатрууд руу дөхлөө. Сүүлэнхүү:

	— Энэ ухна бас хүний гараас юм иддэг үү гэж нөгөө жаалаас асуулаа.

	— Иднэ гэхэд Сүүлэнхүү газраас өвс зулгааж ухна руу сарвайхад тэр адгуус амаа ангайн үмхлэв. Тэр хоромд Сүүлэнхүү ухна дээр ухасхийн мордчихлоо.

	— Манай Сүүлэнхүү ухна унасан баатар болов гэж Стёпа ах хошигнов. Сүүлэнхүүг ухна сүрэг рүүгээ авч давхилаа. Чиполлино, Буратино, Үлмэдэх, Карлсон цөм л тэр ухныг унаж үзэв.

	— Ийм номхон амьтан байх гэж дээ хэмээн доктор Ай Ёо ухнын бавгар сахлыг илж эрхлүүллээ.

	Нэг цэлгэр хашаа дотор хэдэн хавтгай харагдлаа. Ботгонууд нь уяатай байлаа. Хоёр гурван охин хавтгайн ингэ сааж байв.

	— Зэрлэг тэмээ гэрийн мал болжээ. Сонин юм гэж Стёпа ах бүгдэд дуулдахаар чанга хэлэв. Салаа гэзэгтэй охин хувинтай сүүгээ барьсаар номын баатрууд руу ирж,

	— Хавтгайн ингэний сүү уух уу? гэв. Сүүлэнхүү хамгийн түрүүнд уулаа.

	— Ямар амттай юм бэ? гэж Карлсоныг асуухад.

	— Исгэлэн, чихэр амттай юм гэв.

	— Тэгвэл би ууна гээд Карлсон тэр охиноос хувинг авч ам уруугаа тонгойлгов.

	— Хүүе, асгачихлаа гэж Ямх охин түүнд санууллаа.

	— Нөхдөдөө үлдээ гэж Үлмэдэх, Карлсоны цамцнаас татаж түүнд анхаарууллаа.

	Баян бүрдийн ногоон төгөлд сүрэг хар сүүлт, номын баатруудыг харж, дороо эргэлдэн ойртвол үргэмээр шинжтэй байв.

	— Энэ сүрэг хар сүүлт саяхан ирсэн. Хүмүүст сайн дасаагүй байгаа юм гэж амьтны хүрээлэнгийн эрхлэгч жаал хэлэхэд,

	— Тэгвэл тэдэнд ойртохоо больё гэж доктор Ай Ёо нөхдийгөө хориглов.

	Баян бүрдийн хайлаас, тооройн оройд элээ, шар шувууд үүрээ засаж, зэгсэнд нь нүүдлийн шувууд өндөглөж, тойром бүрдэд нь усны шувууд ганганалдан хөвнө.

	— Ёстой шувуудын чуулга гэгч энэ байна даа гээд Сүүлэнхүү нөхөд рүүгээ харлаа. Нөхөд нь түүний үгийг зөвшөөрч толгой дохицгоов. Тэр мөчид номын баатруудын анхаарлыг ус пол пүл, цүл пал хийх чимээ татлаа. Тэднийг цөөрөм рүү гүйн хүрэхэд бие гүйцсэн минж бүдүүн хайлаасан дээр мордчихсон хөвж явав.

	— Хангайн амьтан говьд хаанаас хүрээд ирээ вэ? гэж Сүүлэнхүү амьтны хүрээлэнгийн эрхлэгч жаалаас асуухад,

	— Ховдын Булган голоос авчирсан юм. Минжийн усан дотор хөвүүлж яваа хайлаасан дээр сууж, цөөрмөөр зугаалах уу гэв. Номын баатрууд:

	— Тэгье, тэгье гэцгээн дуртай зөвшөөрлөө. Нөгөө жаал халааснаасаа шүгэл гаргаж шүгэлдмэгц минж модоо хөвүүлсээр эрэгт ойртон ирлээ. Номын баатруудыг хайлаасан дээр сууцгаахад минж, модоо хөвүүлэн цөөрмөөр тойрон аялцгаав.

	— Амьтны хүрээлэнд чоно байхгүй юу гэж Үлмэдэхийг сонирхоход нөгөө жаал,

	— Нэг саарал чоно гуйгаад байхаар нь бид амьтны хүрээлэнд авсан юм. Тэгтэл тэр боохой янгирын хонгоноос хазаж, бидний итгэл эвдээд эндээс хөөгдсөн гэлээ.

	Номын баатрууд амьтны хүрээлэнтэй залгаа орших жимсний цэцэрлэгт хүүхдүүдтэй хамт алим хураалцаж байгаа баавгайтай тааралдлаа.

	— Ойн баавгай юу даа гэж Сүүлэнхүү асуухад,

	— Биш ээ. Манай говийн баавгай мазаалай байхгүй юу гэж амьтны хүрээлэнгийн эрхлэгч жаал хариуллаа.

	Эхийн голын баян бүрдийн ойролцоох нэг толгод дээр том том сэнс эргэж харагдав. Үлмэдэх сониуч зангаар,

	— Тэр юун цамхаг вэ гэвэл

	— Нарны илчээр ажилладаг цахилгаан станц гэлээ.

	Баян бүрдэд үдшийн харуй нөмрөхөд тэнгэрийн одод буугаад ирээ юу гэмээр олон чийдэн асаж хавь ойрыг гэрэлтүүллээ. Шөнийн нам гүмд говийн ногоон төгөл шуугин, зунжин говиор аялсан номын баатрууд баян бүрдийн зочид буудалд тавтай амарцгаав.

	Номын баатрууд Эхийн голд хэд хоног өнгөрөөгөөд тус тусынхаа нутагт буцах болов. Стёпа ах, доктор Ай Ёо, Үлмэдэх гурав зөвлөлт орондоо буцна. Карлсон, Шведэд, Ямх охин Дани нутагтаа буцна. Сүүлэнхүүг Улаанбаатарт хүүхдийн номын төв ордон хүлээж байгаа билээ.

	Номын баатруудыг нутаг нутагт нь хүргэх мөнгөн цагаан онгоц өглөө. Эхийн голын баян бүрдийн дэргэдэх уужим талбайд алгуур газардав. Эхийн голын хүүхдүүд номын баатруудыг үдэхээр бүрээгээ хангинуулан, бөмбөрөө дэлдэн жагсав. Хүүхдүүдтэй эхлээд өвгөн доктор Ай Ёо гар барив. Тэр, хүүхдүүдийг цөмийг нь энхрийлэн үнслээ. Дараа нь Стёпа ах хүүхдүүдийн гарыг чанга чанга атгав. Тэгээд Буратино, Чиполлино, Үлмэдэх, Ямх охин хүүхдүүдтэй гар барилаа. Ямх охиныг хүүхдүүд өхөөрдөн үнсэцгээв. Хамгийн сүүлд Сүүлэнхүү хүүхдүүдтэй гар барьж түүний нөхөд болох номын баатруудыг хүндэтгэн зочилсонд талархсанаа илэрхийллээ. Хүүхэд бүр,

	— Манай говьд ахиад ирээрэй, баяртай гэж цангинасан дуугаар хэлэв. Номын баатрууд цувран онгоцонд орж суудлаа эзэллээ. Онгоцны сэнс эргэлдлээ. Онгоц байраасаа хөдлөн хурдалж газраас хөндийрөн нисэж одлоо.

